
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 18/2017, de l’1 d’agost, de comerç, serveis i fires
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 12 de juny de 2018, ha aprovat la versió en occità, en varietat aranesa, de la Llei 18/2017, de l’1 d’agost, de comerç, serveis i fires, aprovada pel Ple del Parlament en la sessió tinguda el dia 27 de juliol de 2017 i publicada en el Butlletí Oficial del Parlament de Catalunya número 489, de l’1 d’agost de 2017, i en el Diari Oficial de la Generalitat de Catalunya número 7426, del 3 d’agost de 2017, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 12 de juny de 2018
El secretari segon	El president
David Pérez Ibáñez	Roger Torrent i Ramió


Acòrd dera Mesa deth Parlament peth quau s’apròve era version en occitan (aranés) dera  Lei 18/2017, der 1 d'agost, de comèrç servicis e hèires
De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 12 de junh de 2018, a aprovat era version en occitan, en varietat aranesa, dera Lei 18/2017, der 1 d’agost, de comèrç, servicis e hèires, aprovada peth Plen deth Parlament ena session aguda eth dia 27 de julhet de 2017 e publicada en Butlletí Oficial del Parlament de Catalunya numèro 489, deth 1 d’agost de 2017, e en Diari Oficial de la Generalitat de Catalunya numèro 7426, deth 3 d’agost de 2017, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.
Palau deth Parlament, 12 de junh de 2018
Eth secretari segond	Eth president
David Pérez Ibáñez	Roger Torrent i Ramió


Lei 18/2017, der 1 d'agost, de comèrç servicis e hèires
Preambul
I
Era activitat comerciau a estat un factor determinant ena configuracion des pòbles e ciutats de Catalonha, e eth sòn emplaçament a acabat incidint ena organizacion fisica deth territòri. Er exercici e era implantacion dera activitat comerciau an estat condicionadi, istoricament, per critèris d'organizacion pensadi entà satisfèr es besonhs de provediment dera poblacion, mès tanben entà protegir er entorn urban, eth dinamisme e era coesion sociau. Eth desvolopament de pòbles e ciutats s'a amiat a tèrme, majoritàriament, d'ua manèra compacta e sociaument coesionada, en tot favorir era autosuficiéncia, en tot evitar desplaçaments innecessaris e en tot perméter de satisfèr es besonhs de consum d'ua manèra sostenibla, en tot combinar d'ua manèra armonica e integrada er usatge residenciau damb es activitats comerciaus e de prestacion de servicis. Totun, enes darrèri ans, s'a permetut era installacion de centres comerciaus dehòra des centres des ciutats, çò qu’a generat un modèl duau que cau equilibrar entà non generar grèuges damb eth comèrç mediterranèu e de proximitat que tant important ei en çò que hè ara coesion e era convivéncia enes ciutats.
Aguesta convivéncia entre era activitat comerciau, era prestacion de servicis e er usatge residenciau deth solèr, que s'a produsit d'ua manèra espontanèa basicament enes poblacions mediterranèes deth sud d'Euròpa, actuaument ei considerada era melhor opcion entàs ciutadans, vist que permet d'adoptar critèris de gestion urbana sostenibla en qué eth solèr ei tractat coma un recors limitat qu'a d'èster espleitat dera manèra mès eficienta possibla entà estauviar recorsi e evitar efèctes nocius indesitjables entath miei ambient.
Aguesta realitat, que favorís era compacitat des pòbles e ciutats, ei justament era que someten, defenen e adòpten es representants des diferenti estats dera Union Europèa ena Estrategia territoriau europèa entà un desvolopament equilibrat e sostenible, que ja reconeish eth besonh d'exercir un contraròtle sus era expansion territoriau urbana indiscriminada entà poder garantir eth creishement sostenible des ciutats en un futur.
Eth conjunt dera norma en matèria de comèrç en Catalonha ei frut d'aguest modèl, que hè evident e met de relèu era intima relacion existenta entre era implantacion e er exercici dera activitat comerciau o de prestacion de determinadi servicis e era mobilitat e era planificacion urbanistica sostenibles, mès que non a estat sufisent entà evitar era dispersion d'ua part importanta des establiments de grana superfícia dehòra des nuclèus urbans. Aguesta norma s'a elaborat en vertut des títols competenciaus reconeishudi prumèr per article 12.5 der Estatut d'autonomia de Catalonha deth 1978 e dempús per article 121 der Estatut deth 2006, interpretadi cossent damb era jurisprudéncia deth Tribunau Constitucionau e desplegadi en sintonia damb eth marc establit per exaustiu cors normatiu dera Union Europèa, que, de manèra dirècta o indirecta, a incidéncia ena regulacion d'aguesta activitat tan transcendenta des deth punt de vista economic, sociau, mieiambientau e d'emparament der entorn urban.
Aguesta lei de comèrç, servicis e hèires e eth Decrèt lei 1/2009, deth 22 de deseme, d'organizacion des equipaments comerciaus, son era basa dera organizacion comerciau en Catalonha. Eth concèpte de «trama urbana consolidada», regulat peth Decrèt lei, impulse un modèl d'urbanisme comerciau basat ena aucupacion e era utilizacion racionau deth territòri, que permet un desvolopament sostenible e evite era dispersion entà redusir era mobilitat e evitar desplaçaments innecessaris qu'incrementen era contaminacion atmosferica, provocada autant peth transit inerent ara implantacion d'un determinat tipe d'establiments comerciaus coma pera congestion des infraestructures publiques. En aguest sens, cau destacar era incidéncia dera senténcia deth Tribunau de Justícia dera Union Europèa deth 24 de març de 2011, que considère qu'era localizacion des equipaments comerciaus ena trama urbana consolidada d'un municipi ei ua mesura adequada, qu'a ua justificacion motivada e proporcionada ena existéncia de rasons imperioses d'interès generau, coma er emparament deth miei ambient e der entorn urban, era organizacion deth territòri, era mobilitat e era conservacion deth patrimòni istoric e artistic, entre d'autes. Per aguest motiu, s'a de moderar eth consum deth sòu, promòir-ne era utilizacion racionau e fomentar, dirèctament o indirèctament, era utilizacion eficienta des airaus urbans e, se pertòque, eth renauiment e era reabilitacion des trames urbanes, de manèra qu'era demana de mès espaci entar abitatge e es activitats economiques correspone sonque ara part que non pogue auer cabuda enes airaus urbans existents. Conven hèr a notar que non sonque s'explòte eth sòu qu'aucupe er espaci bastit, mès qu'eth creishement discontinu dera trama urbana tanben fragmente eth sòu e genère espacis liures fòrtament devaluats, d'escassa valor ecologica, productiva e paisatgistica.
Enes darrèri ans dera crisi economica iniciada en 2008, eth sector comerciau n'a patit fòrça es efèctes: milèrs d'establiments an barrat e s'a destruït un gran nombre de lòcs de trabalh. Ad aguesta grèu situacion se somen d'auti elements que someten importants rèptes entath sector: es naues abituds de consum, era venta en linha, es naui formats comerciaus o eth torisme de crompes. Actuaument, pren protagonisme era experiéncia dera crompa coma er element clau a tier en compde ara ora d'aufrir productes o servicis e de consumir. Era experiéncia se centre ena persona e aguesta realitat compòrte rèptes que cau abordar d'ua manèra valenta e qu'afècten clarament ara formacion des professionaus e ara innovacion.
II
Era dispersion deth conjunt de disposicions en vigor que regulen era activitat comerciau, era antiquitat de bères ues d'aguestes disposicions, e tanben era materializacion de naues iniciatives economiques e empresariaus en encastre dera distribucion comerciau e era prestacion de servicis aconselhen de remodelar e compilar en dus tèxtes normatius -aguesta lei e era lei d'equipaments comerciaus- tota era legislacion en vigor, en tot mantier es trèts fondamentaus deth nòste modèl comerciau mediterranèu -concentracion, diuersitat e singularitat-, en plea sintonia damb es declaracions programatiques dera Union Europèa en matèria d'urbanisme comerciau, e cossent damb eth conjunt de rasons imperioses d'interès generau que les sostien, sense pèrder de vista era necessària simplificacion qu'a d'inspirar er accès e er exercici de quaussevolh activitat economica.
Laguens d'aguest contèxte de modèl comerciau, aguesta Lei de comèrç, servicis e hèires, que represente era consolidacion d'un marc normatiu orientat ara preservacion des bones practiques comerciaus ath servici d'ua competéncia liura e leiau, complís sies objectius principaus.
Eth prumèr objectiu dera Lei ei compilar en un solet tèxte era legislacion en vigor en matèria de comèrç e hèires qu'actuaument se tròbe dispersada: era regulacion generau deth comèrç interior, es oraris comerciaus e es activitats heiraus.
Era Lei amasse en un solet tèxte es disposicions deth tèxte rehonut sus comèrç interior des precèptes dera Lei 1/1983, deth 18 de hereuèr, e dera Lei 23/1991, deth 29 de noveme, aprovat peth Decrèt legislatiu 1/1993, deth 9 de març; es dera Lei 8/2004, deth 23 de deseme, d'oraris comerciaus; es dera Lei 8/1994, deth 25 de mai, d'activitats heiraus, e es disposicions dera Lei 3/2014, deth 19 de hereuèr, d'oraris comerciaus e de mesures entà determinades activitats de promocion.
Tanben ei objècte d'aguesta compilacion era Lei 1/1990, deth 8 de gèr, sus era disciplina deth mercat e de defensa des consumidors e des usatgèrs, que manten era sua vigéncia en encastre deth comèrç, pr’amor qu'establís determinades infraccions e s'aplique supletòriament enes encastres reguladi peth tèxte rehonut sus comèrç interior, aprovat peth Decrèt legislatiu 1/1993, deth 9 de març, e pera Lei 3/2014, d'oraris comerciaus e de mesures entà determinades activitats de promocion, e que, enquiath moment dera entrada eth vigor dera presenta lei, a estat era disposicion qu'a dat supòrt legau as procediments sancionadors incoats per incompliment deth Decrèt lei 1/2009, deth 22 de deseme, d'organizacion des equipaments comerciaus.
Era integracion d'aguestes normes essenciaus en un solet tèxte legau a de contribuïr a refortilhar era seguretat juridica des operators comerciaus e des operators dedicadi ara prestacion de servicis, e a evitar tanben es divergéncies e es contradiccions pròpries dera dispersion de tèxtes aprovadi e modificadi en moments e situacions fòrça diferenti.
Aguesta compilacion normativa s'a amiat a tèrme en vertut des competéncies exclusives qu'es articles 121, 123 e 139 der Estatut reconeishen ara Generalitat en comèrç e hèires, defensa des drets des consumidors e es usatgèrs, e artesania. En aguest madeish sens, era norma regule era competéncia qu'es administracions locaus an en vertut der article 84.2 der Estatut, que reconeish competéncies locaus en matèria de comèrç, concrètament era regulacion der establiment d'autorizacions e promocions de tot tipe d'activitats economiques, sustot es de caractèr comerciau, artesanau, toristic e de foment dera aucupacion.
Era Lei establís es aspèctes estructuraus que vertèbren eth conjunt deth comèrç cossent damb eth modèl pròpri de Catalonha, que se correspon damb çò qu'impulse era Union Europèa, de manèra qu'era màger part des apartats son aplicables dirèctament, exceptat des qu'an de besonh un desplegament per reglament quan atau ac indique. Donques, eth hèt qu'era Lei relègue ar encastre reglamentari es aspèctes mès conjunturaus o que depenen de situacions que pòden variar facilament en espacis brèus de tempsi n'a de poder facilitar era estabilitat e eth perlongament dera vigéncia, e garantir, donques, era seguretat juridica e er assentament de bones practiques comerciaus que faciliten era liura e leiau competéncia.
Eth dusau objectiu dera Lei ei melhorar era regulacion normativa ja existenta mejançant era actualizacion, era sistematizacion e er aclariment de concèptes, en tot tier en compde era evolucion qu'a experimentat era activitat comerciau pendent es darrèri ans e era que se prevé que pogue experimentar en un futur immediat, e tanben incorporar es demanes deth sector dera distribucion comerciau en çò que hè referéncia as besonhs d'organizacion entà garantir era leiau competéncia coma èish ar entorn deth quau a de demorar sosmetut eth liure exercici dera activitat.
Era compilacion dera norma en vigor a requerit un prètzhèt de revision dera regulacion existenta que necessàriament a comportat ua adaptacion as naues realitats en qué se desvolope autant era activitat comerciau coma era prestacion de servicis. Eth procès de compilacion a requerit tanben era sistematizacion deth conjunt de disposicions qu'incidissen en accès e er exercici dera activitat comerciau, damb eth corresponent esclariment des diferenti concèptes que formen part des matèries que i son inerentes. Aguest esclariment proven dera experiéncia artenhuda ena aplicacion des diferentes normes, dera jurisprudéncia procedenta des diferentes instàncies jurisdiccionaus e en bèri cassi des convènis e acòrds soscriti damb eth Govèrn der Estat entara aplicacion de determinades regulacions. En concrèt se diboishen damb mès precision es limits que conformen er encastre d'aplicacion dera norma de comèrç, se configuren e s'esclarissen determinadi aspèctes qu'afècten ara venta non sedentària, se fixe era linha divisòria entre promocions damb fin estimuladora e fin estentiva, s'establissen es critèris que definissen era ruptura d'estòcs, e tanben es critèris d'aplicacion deth contraròtle sus era proïbicion dera venta a pèrta.
En aguest sens, cau remercar que s'an actualizat determinadi aspèctes dera regulacion en vigor entà adaptar-les as naui besonhs d'organizacion deth sector, coma ei eth cas des condicions d'accès, exercici e cessament dera activitat comerciau; era introduccion d'elements destinadi ara professionalizacion des qu'exercissen era activitat comerciau; era prevision dera utilizacion de mecanismes polivalenti que permeten disposar d'un cens que da fe deth teishut comerciau de Catalonha, de manèra que pogue formar part dera basa d'accion dera Administracion publica; es ventes en rebaishes; era delimitacion deth concèpte de venta de saldes, e tanben, entre d’auti aspèctes, era definicion deth perfil des establiments especializadi ena venta d'excedents, coneishudi coma outlet.
Atau madeish, aguesta lei reordene e estructure es diferenti apartats entà facilitar-ne era comprenença e era aplicacion, damb aspèctes coma er includiment de disposicions especifiques entara definicion de concèptes; era reordenacion des apartats relatius a activitats de promocion, en tot englobar-les en dus apartats en foncion dera sua fin -estentiva o incentivadora-, o era introduccion d'un nau títol que restaque es principaus practiques proïbides o restriccions ena activitat comerciau e era prestacion de servicis pera manifèsta desleiautat que compòrten envèrs es concorrenti.
En conseqüéncia, donques, eth tèxte d'aguesta lei conforme un marc legau que vò èster pro flexible entà dar responsa as cambiaments constants qu'experimente eth sector deth comèrç e des hèires, pr'amor qu'establís uns paramètres generaus que, d'ua manèra ordenada e estructurada, an de perméter disposar d'un estrument estable entà toti es operadors, sense prejudici deth desplegament reglamentari que calgue en cada cas e en cada circonstància.
Eth tresau objectiu dera Lei ei simplificar era regulacion e redusir quauqu’ues des cargues administratives encara existentes cossent damb es paramètres establidi pera Directiva 2006/123/CE, deth Parlament Europèu e deth Conselh, deth 12 de deseme de 2006, relativa as servicis en mercat interior, e damb es disposicions que l'an transposat ar ordenament juridic intèrn.
Era simplificacion dera regulacion se tradusís en un marc normatiu que permet d'agranir es possibilitats e era capacitat de decision des empresaris deth comèrç sus aspèctes qu'enquia ara se trobauen reguladi d'ua manèra mès acotada. Aguesta flexibilitat se concrète, per exemple, en mesures coma deishar a critèri de cada comerçant era determinacion entà amiar a tèrme quinsevolh des diferenti tipes de promocion; delimitar e diferenciar era activitat estrictaments firau des activitats comerciaus; eliminar eth concèpte difonut e obsolet d'exposicion; dar cobertura juridica e, donques, seguretat as ventes promocionaus damb fin incentivadora, o eliminar aspèctes formaus deth marc normatiu etn préner coma referéncia eth contengut efectiu dera activitat que reaument s'amie a tèrme entà avalorar era adeqüacion ara lei d'ua determinada activitat comerciau, qu'ei un critèri mès adaptat en un sistèma de contraròtle ex post.
Ena linha dera reduccion des cargues administratives, cau remercar qu'aguesta lei elimine determinadi regims d'intervencion administrativa damb era supression de determinades comunicacions prealables preceptives entara realizacion de bères activitats comerciaus promocionaus, coma saldes e liquidacions.
Eth quatau objectiu dera Lei ei includir es servicis en encastre normatiu dera activitat comerciau, exceptat des que se tròben reservadi a professions que requerissen ua collegiacion obligatòria o es activitats de servicis bancaris, de crèdit, d'assegurances e d'autes de natura analòga, que ne son formauments excludidi.
D'aguesta manèra, se conferís seguretat juridica a determinadi servicis que de facto o per inèrcia ja se tròben, ena practica, assimiladi ara activitat comerciau; ei eth cas des que s'amien a tèrme dempús des encastres municipaus, coma lauaries, tintoreries, perruqueries, locutòris, bars e restaurants, videoclubs, cabines d'estetica o solariums, entre d'autes.
Totun, aguesta incorporacion des servicis en encastre normatiu dera activitat comerciau non ei complèta. Atau, es apartats dera Lei especifiquen, en cada cas, s'un servici ei sometut ara regulacion dera organizacion comerciau corresponenta o non n’ei, en foncion deth nivèu d'assimilacion practica, maugrat mantier ues caracteristiques diferenciades e ua autonomia pròpria en çò que hè ara activitat de compravenda de productes, exceptat de quan se tracte d'ua prestacion complementària ara activitat estrictament comerciau.
Eth cincau objectiu dera Lei ei regular aspèctes e facilitar eth desvolopament d'esturments destinadi a fomentar era professionalizacion deth sector dera activitat que s'exercisque.
Era Lei introdusís elements que preven era possibilitat d'utilizar mecanismes entà professionalizar e méter en valor er exercici dera activitat comerciau, era prestacion de servicis, era artesania e era organizacion d'activitats firaus. Atau madeish, dispòse qu'er exercici dera activitat necessàriamens requerisque ues coneishences minimes sus era norma aplicabla, d'acòrd damb eth lòc qu'aucupe era persona ena empresa o en çò que hè ara utilizacion des lengües oficiaus en Catalonha en atencion ath public, e qu'era implantacion d'aguestes coneishences minimes, indispensables entath bon exercici dera activitat, siguen impulsadi sonque mejançant mesures de caractèr incentivador tar empresari.
Eth siesau objectiu dera Lei ei er establiment de principis e critèris que permeten auançar ena mantenença e er emparament dera foncion de coesion sociau e dinamizacion culturau deth comèrç de proximitat, ena integracion des naues formes de comèrç, coma eth comèrç electronic, e es naues valors que s'i pòden incorporar, coma eth dera economia circulara, e tanben en melhorament des condicions dera contractacion en sector e ena conciliacion familiara.
Eth desplegament d'aguesti principis e critèris requerís necessàriament era implicacion e er impuls des administracions locaus e er usatge des sues competéncies entà hèr politiques publiques participades, compartides e territorializades que permeten d'aprigondir en aspèctes coma era reforma e era modernizacion des estructures comerciaus, es aliances de besonh entre es diferentes formes de comèrç, era participacion des agents sociaus qu'intervien en aguest sector dera vida economica, era defensa des consumidors, e eth respècte dera legislacion europèa, estatau e autonomica en matèria d'igualtat de genre, qu'obligue ara transversalizacion d'aguest principi en toti es airaus d'intervencion des politiques publiques, includides es restacades damb era regulacion deth comèrç. Atau coma ena aplicacion d'ua politica publica sus eth comèrç que sigue mès que mès favorabla ara participacion des grops socioeconomics implicadi en sector e que hèsque efectius es principis estatutaris de participacion ciutadana, defensa des interèssi des consumidors e audiéncia des organizacions de consumidors ena gestion des interèssi publics que les afècten dirèctament. E ena aplicacion generau des critèris de coesion e equilibri territoriau, defensa dera ciutat compacta, proximitat e facil accès dera aufèrta comerciau entàs consumidors, era adequacion deth hilat viari e era connexion damb hilats de transpòrt public, entre d'autes, per çò qu’aguesta lei determine eth contengut minim dera planificacion comerciau e urbanistica.
III
Aguesta lei s'estructure en onze títols, includit eth títol preliminar, ueitanta cinc articles, cinc disposicions addicionaus, dues disposicions transitòries, ua disposicion derogatòria e sèt disposicions finaus.
Eth títol preliminar ei dedicat as principis rectors, era fin, er objècte e er encastre d'aplicacion dera Lei, e i figure tanben ua relacion de definicions de tèrmes e concèptes qu'apareishen ena rèsta der articulat. En aguest apartat s'especifiquen es elements que determinen era artenhuda dera Lei, es principis en qué se fondamente e es objectius que se perseguissen cossent damb eth marc juridic establit, autant a nivèu autonomic e estatau coma dera Union Europèa.
Eth títol prumèr regule es condicions e es modalitats dera activitat comerciau e dera prestacion de servicis. Aguest títol s'estructure en dus capítols. Eth prumèr capítol delimite es concèptes d'activitat comerciau e prestacion de servicis, er accès ad aguestes activitats, er exercici e eth cens d'empreses dedicades ara activitat comerciau e ara prestacion de servicis, e tanben delimite es encastres corresponents ara activitat comerciau minorista, ara activitat comerciau majorista e era compatibilizacion entre era activitat comerciau minorista e d’autes activitats comerciaus o de prestacion de servicis. En dusau capítol se restaquen e desvolopen es diferentes modalitats d'exercici dera activitat comerciau e de prestacion de servicis, er establiment comerciau permanent, dehòra der establiment deth venedor o deth prestador deth servici, mejançant estructures o parades desmontables o veïculs botiga, mejançant quinsevolhe des estruments que permeten era venta a distància, includidi es servicis dera societat dera informacion mejançant maquines expenedores que permeten era venta automatica, o era venta peth sistèma de subasta publica.
Non s'establissen regulacions especifiques sus determinades modalitats comerciaus o de prestacion de servicis que non presenten conflictivitat o ja son regulades pera norma sectoriau pròpria.
En títol dusau se regulen es activitats de promocion, que se dividissen pera fin qu'an en extintives d'existéncies o incentivadores entara promocion de determinadi productes o establiments en conjunt. A cadun d'aguesti dus grops se dedique un capítol en qué se detalhen respectivament es formules subjèctes a regulacion, e tanben es corresponents elements que les definissen.
En títol tresau se sistematize ua relacion des restriccions ara activitat comerciau e dera prestacion de servicis e se detalhen es activitats non permetudes e es conductes que pòden atemptar contra era liura e leiau competéncia. Aguest títol s'estructure en quate capítols dedicadi respectivament as restriccions e proïbicions de caractèr generau, ara ruptura d'estòcs, ara venta a pèrta e, ath darrèr, ath regim establit entath pagament a provedidors, en tot recuélher e en tot transportar eth contengut des disposicions consolidades d'encastre autonomic e estatau, e es acòrds d'aplicacion soscrits entre er Estat e es comunitats autonòmes, publicadi en respectius jornaus oficiaus.
En títol quatau se tròbe era regulacion qu'afècte es oraris comerciaus, en qué se detalhe er orari comerciau d'aplicacion generau a tot eth territòri, es supòsits d'exclusion der orari comerciau generau en vertut deth tipe e era localizacion der establiment, e tanben eth procediment entà determinar era qualificacion des zònes toristiques coma excepcion der orari comerciau generau.
Eth títol cincau, relatiu as activitats firaus, se dividís en tres capítols: eth prumèr ei dedicat ath concèpte d'activitat firau e ath classament e es diferenti formats que pòt adoptar; en dusau capítol se detalhe eth regim d'intervencion administrativa e es paramètres qu’an de complir aguestes activitats en çò que hè ara seguretat e ar orde public, e ath darrèr, en capítol tresau, se detalhe eth foncionament e era organizacion deth registre censau d'activitats firaus.
Eth títol siesau a per objècte establir es critèris de promocion e emparament dera artesania, ath delà dera organizacion des diferenti tipes d'eveniments en qué participen de manèra principau artesans, autant se son de caractèr comerciau coma estrictaments promocionau.
Eth títol setau ei dedicat as esturments de collaboracion entre es diferenti nivèus dera Administracion publica, e entre aguesti e es entitats que representen es sectors professionaus dera distribucion comerciau entà garantir e facilitar era aplicacion d'aguesta lei.
Eth títol ueitau ei dedicat as politiques de foment dera competitivitat deth comèrç urban, damb es quaus eth departament competent en matèria de comèrç e es ajuntaments, en marc des competéncies pròpries, contribuïssen ara melhora dera eficiéncia dera activitat comerciau e dera prestacion de servicis, damb er objècte de méter ara artenhuda deth sector esturments que permeten as empresaris mès capacitat d'adaptacion ar entorn economic e potenciar era capacitat de creishement e d'internacionalizacion. En aguest títol se da ua especiau importància ara possibilitat de crear entitats de collaboracion publica e privada que permeten eth desvolopament de plans estrategics dessenhadi entà periòdes determinadi en airaus urbans prealablament delimitades. Eth desvolopament des airaus de promocion economica urbana, pr’amor dera complexitat dera sua regulacion, se determine que se hèsque per miei d'un projècte de lei qu’a de presentar eth Govèrn.
En títol nauau se determine quini son es organs as quaus correspon intervier ena supervision deth compliment des precèptes contengudi en aguesta lei, e eth marc juridic en qué s'a de desvolopar er exercici des competéncies deth personau inspector competent en matèria de comèrç.
En títol detzau se detalhe era relacion des tipes d'infraccions, es diferenti grads de sancions que compòrten e es mesures accessòries aplicables en cada cas e moment. Tanben se hè referéncia as administracions publiques que pòden a exercir era potestat sancionadora, e es disposicions as quaus s'a d'ajustar eth procediment administratiu corresponent.
Es disposicions addicionaus contien ua sèria de precèptes complementaris en matèria d'oraris comerciaus, en çò que hè as atribucions deth departament competent en matèria de comèrç, eth quau, damb era audiéncia prealabla deth conselh assessor en matèria de comèrç dera Generalitat, a d'establir, per miei d'ua orde deth conselhèr, eth calendari de dies hèsters damb dubertura comerciau autorizada.
Atau madeish, se detalhe era afectacion der impòrt des sancions imposades per infraccions d'aguesta lei e deth Decrèt lei 1/2009, deth 22 de deseme, d'organizacion des equipaments comerciaus.
Per un aute costat, s'establís qu'eth Govèrn promòigue, amassa damb es associacions de comerçants, era implantacion d'un modèl d'economia circulara que servisque entà vertebrar es pòbles e es ciutats, entà contribuïr a un nau modèl d'economia sostenibla. E tanben s'establís qu'eth Govèrn promòigue acòrds damb es ajuntaments entà afrontar era luta contra eth maubaratament d'aliments e favorir eth profitament des excedents alimentaris.
Enes disposicions transitòries se regulen determinades situacions d'interinitat en matèria d'oraris comerciaus, concrètaments en çò que hè as municipis qualificadi de toristics, as quaus s'aplique un regim de dubertura comerciau especifica, e tanben entàs establiments damb zònes de degustacion s'establís, s’ei eth cas, un periòde d'adaptacion d'un an tà pr'amor que complisquen es requisits qu'establís aguesta lei.
Entà acabar, enes disposicions finaus, se modifique eth Decrèt lei 1/2009, deth 22 de deseme, en çò que concernís as mercats municipaus, e, per un aute costat, se singularize eth regim especiau deth municipi de Barcelona, en tot tier en compde eth caractèr prevalent dera sua Carta municipau.
Ath delà, s'i includissen es critèris qu’a de seguir eth Govèrn entà elaborar e presentar un projècte de lei qu'establisque eth marc regulador des airaus de promocion economica urbana, tà pr'amor qu'aguesti airaus agen eth finançament adaptat entà amiar a tèrme es sòns plans estrategics. Tanben, eth Govèrn a d'amiar a tèrme un programa entà establir es mesures de besonh que permeten era conciliacion orària en sector deth comèrç.
Fin finau, s'invòquen es títols competenciaus, s'abilite eth desplegament reglamentari, e se determine era entrada en vigor immediat d'aguesta lei.
Títol preliminar. Disposicions generaus
Article 1. Objècte e encastre d'aplicacion
1. Er objècte d'aguesta lei ei era regulacion administrativa deth comèrç e des servicis en mercat interior damb era fin d'ordenar-ne es aspèctes basics e impulsar aguesti sectors economics.
2. Aguesta lei ei aplicabla as activitats comerciaus e ara prestacion de servicis que regule, amiadi a tèrme laguens der encastre territoriau de Catalonha.
3. Aguesta lei ei aplicabla de manèra supletòria as activitats comerciaus e ara prestacion de servicis que ja se tròben subjèctes a contraròtles o regulacions especifiques.
4. Es facultats e es drets que contravenguen as disposicions d'aguesta lei en cap cas non se pòden considerar aqueridi per silenci administratiu.
Article 2. Finalitats
Es finalitats d'aguesta lei son: 
a) Simplificar era regulacion e era reduccion de cargues administratives des operators, es quaus s'an de regir per ua liura e leiau competéncia, qu’a de perméter a toti es ciutadans er accès a bens e servicis, e evitar de manèra adaptada es externalitats negatives dera activitat economica.
b) Establir es mecanismes entà fomentar era professionalizacion dera activitat comerciau e era prestacion de servicis.
c) Favorir era coesion sociau, ambientau, economica e institucionau coma basa d'un modèl d'economia circulara e sostenibla que permete de recuperar toti es recorsi de manèra eficienta, garantisque er aprovisionament, era diuersitat dera aufèrta e es condicions basiques entara liura e leiau competéncia, e configure un modèl de pòbles, ciutats e barris qu'aufrisque es madeishes possibilitats entà toti es ciutadans e toti es sectors sociaus.
d) Velhar peth respècte des drets e es interèssi des consumidors e es usatgèrs.
e) Promòir era igualtat d'oportunitats e era formacion tecnica e professionau des comerçants e es trabalhadors deth sector comerciau, e tanben eth respècte des drets laboraus en generau, e especificaments es normes en matèria de prevencion de risqui laboraus.
Article 3. Principis rectors
Es activitats comerciaus e era prestacion de servicis que regule aguesta lei se fondamenten enes principis següents: 
a) Eth principi generau de libertat d'empresa en marc dera economia de mercat, laguens ua liura e leiau competéncia, modulada pes condicions e es restriccions excepcionaus, de besonh, proporcionaus e objectives, qu’an d'èster fondamentades es rasons imperioses d'interès generau.
b) Es principis d'objectivitat, claretat e transparéncia e minima intervencion des administracions publiques.
c) Eth foment der associacionisme coma mecanisme participatiu, era formacion contínua e era tecnificacion, e er impuls dera creativitat entara professionalizacion e era modernizacion deth teishit comerciau.
d) Es principis de cooperacion, coordinacion e interoperabilitat entre administracions, damb era fin d'arténher eth maxim nivèu de simplificacion enes tramits administratius mejançant formules e mejans electronics.
e) Eth principi de subsidiarietat e respècte des administracions locaus publiques e es sues competéncies.
Article 4. Definicions
As efèctes d'aguesta lei, se compren per: 
a) Activitat comerciau efemèra o prestacion de servicis efemèra: es activitats o es servicis que s'amien a tèrme en un endret determinat, damb independéncia dera sua modalitat, pendent un periòde maxim d'un mes e sense cap de periodicitat establida.
b) Artesania: eth conjunt d'activitats includides en Repertòri de familhes de mestièrs artesanaus, que se detalhe en reglament corresponent, que compòrten era formacion, era creacion, era produccion e era transformacion d'objèctes.
c) Botiga ara man: er establiment comerciau damb ua superfícia de venta parièra o inferiora as 500 mètres quarradi, daurit ath public aumens pendent dètz-e-ueit ores ath dia, que distribuís era aufèrta de manèra similara entre toti es grops d'articles següents: libres, jornaus e revistes; productes d'alimentacion; productes de musica, vidèo e multimèdia, e joguets, presents e articles diuèrsi.
d) Establiment comerciau: eth locau, eth bastiment, era installacion o er espaci, cobèrts o descobèrts, a on se desvolopen activitats comerciaus o de prestacion de servicis, tant s'aguestes activitats se hèn d'ua manèra contunhada coma s'ac hèn d'ua manèra periodica, ocasionau o efemèra, e independentament que s'amien a tèrme damb intervencion de personau o damb mejans automatics. Es establiments comerciaus pòden èster individuaus o collectius e se pòden classificar en tot tier en compde era superfícia, eth regim de venta, er assortiment e era relacion damb d’auti establiments.
e) Establiment comerciau damb zòna de degustacion: er establiment dedicat essenciaument ara comercializacion de productes alimentaris que dispòse d'un airau dedicat ara degustacion des productes qu'elabòre e comercialize, cossent damb es limits qu'establís er article 11, e que, a toti es efèctes, se considère que forme part dera activitat comerciau.
f) Establiment especializat: er establiment dedicat essenciauments ara venta d'un producte o gamma de productes o ara prestacion d'un servici o gamma de servicis que destine a ua determinada activitat, aumens, eth ueitanta per cent dera sua superfícia de venta.
g) Establiment especializat ena venta d'excedents (outlet): er establiment que se dedique d'ua manèra exclusiva ara venta d'excedents de produccion o de tempsada, procedentes dera pròpria empresa o alièni.
h) Venta de mercaderies e prestacion de servicis de manèra non sedentària: era activitat comerciau o era prestacion de servicis que s'amien a tèrme damb installacions de tot tipes desmontables o transportables o en veïculs botiga en espacis de titularitat publica o privada.
i) Venta de productes e prestacion de servicis a distància: era activitat comerciau, hèta en marc d'un sistèma organizat de venta o prestacion de servicis a distància, sense preséncia fisica simultanèa deth crompador deth producte o aqueridor des servicis e eth venedor deth producte o prestador deth servici, e ena quau s'utilizen tecnologies de comèrç electronic o d’auti mejans de comunicacion a distància enquiath moment dera celebracion deth contracte. Tanben an aguesta consideracion es ventes e es prestacions de servicis hèti a distància o en establiment comerciau deth venedor o prestador, dempús que i age agut un contacte personau entre venedor o prestador de servicis e crompador o aqueridor, damb preséncia fisica simultanèa en un lòc que non sigue er establiment comerciau.
j) Venta en subasta publica: era activitat consistenta a aufrir, publicaments e d'ua manèra irrevocabla, era venta d'un ben en favor de qui aufrís, mejançant un sistèma de licitacions e en tèrme concedit ad aguest efècte, eth prètz mès naut per dessús un minim fixat iniciaument o mejançant aufèrtes descendentes.
k) Venta e prestacion de servicis mejançant maquines automatiques: era activitat comerciau ath detalh consistenta en méter a disposicion deth public productes o servicis pr'amor qu'aguest pogue aquerir-les dirèctament en ua maquina mejançant eth pagament der impòrt corresponent e er accionament d'un mecanisme.
l) Venta o prestacion de servicis dehòra d'establiment: era activitat comerciau que se hè damb preséncia fisica simultanèa de venedor o prestador de servicis e crompador o aqueridor deth producte o servici en un lòc diferent der establiment deth venedor o prestador deth servici. S'includissen en aguest concèpte era venta domiciliària e era que s'amie a tèrme en lòc de trabalh deth crompador o aqueridor, en lòcs de léser, en reünions e en excursions organizades, e en d’autes situacions similares, encara qu'eth venedor non dispòse d'establiment comerciau. Non son ventes dehòra d'establiment comerciau era venta non sedentària ne es ventes en hèires e mercats.
m) Comèrç damb valor istorica o establiment emblematic: er establiment comerciau qu'a exercit era activitat comerciau, includida era de caractèr artesanau, pendent mès de cent ans en un madeish locau o endret, e que s'a dedicat ara venta de productes artesanaus, tradicionaus o singulars.
Títol I. Condicions e modalitats dera activitat comerciau e dera prestacion de servicis
Capítol I. Activitat comerciau e prestacion de servicis
Article 5. Activitat comerciau
1. Aguesta lei regule era activitat comerciau coma activitat empresariau, hèta en gròs o ath detalh, per Internet o a distància, consistenta a méter a disposicion deth mercat bens e, s’ei eth cas, servicis complementaris, includidi es supòsits en qué es merces son sometudes a procèssi de transformacion, tractament o condicionament abituau en comèrç.
2. Era activitat comerciau minorista o ath detalh ei era activitat desvolopada professionaument e damb ànim de lucre consistenta a véner quin tipe que sigue de producte damb es servicis complementaris corresponents, s’eth cas ei, a destinataris finaus, en un establiment comerciau o per miei de quin aute canau que sigue de comercializacion.
3. Es destinataris finaus dera activitat comerciau minorista son es persones fisiques o juridiques qu'aquerissen un producte damb eth corresponent servici complementari, s’ei eth cas, entath pròpri usatge o gaudi, sense era fin de revener-lo ne de cedir-lo posterioraments a un tresau ne d'incorporar-lo a cap procès productiu o ar exercici de cap auta activitat empresariau.
4. Era activitat comerciau majorista o en gròs ei era activitat desvolopada professionaument e damb ànim de lucre per empreses majoristes consistenta en: 
a) Véner quaussevolh tipe de producte damb es servicis complementaris corresponents, s’ei eth cas, a d’auti comerçants.
b) Hèr d'intermediaris enes condicions d'aqueriment e subministrament de productes o servicis per compde o encomana de d’auti comerçants.
5. Son servicis complementaris dera activitat comerciau es servicis, depenenti d'aguesta activitat, restacadi d'ua manèra dirècta ara compravenda d'un producte e que sonque se prèsten damb er aqueriment prealable d'aguest producte.
6. Es servicis complementaris d'ua activitat comerciau se considèren activitat comerciau a toti es efèctes.
Article 6. Prestacion de servicis
1. As efèctes d'aguesta lei, se compren per prestacion de servicis era activitat empresariau consistenta en méter a disposicion deth mercat era realizacion de trabalhs que requerissen coneishences tecniques o artistiques e, en bèri cassi, ath delà, ua titulacion professionau, e qu'essenciaument constituïssen trabalhs intangibles, encara qu'entà realizar-les poguen requerir era utilizacion o era incorporacion de bens materiaus.
2. Aguesta lei ei aplicabla ara prestacion de servicis quan atau ac establisquen es precèptes corresponents e non sigue regulada per ua norma especifica. En quinsevolhe cas, demoren excludides der encastre d'aplicacion d'aguesta lei: 
a) Es activitats de servicis er exercici des quaus ei exclusivament reservat as professions que requerissen collegiacion obligatòria.
b) Es activitats de servicis bancaris, de credit, d'assegurances e d'autes de natura analòga amiades a tèrme per entitats legauments establides.
Article 7. Accès ara activitat comerciau e ara prestacion de servicis
Entà poder accedir ar exercici dera activitat comerciau e ara prestacion de servicis es persones fisiques o juridiques, publiques o privades, an de complir es condicions establides pera norma mercantila, aguesta lei e quina auta disposicion que sigue de caractèr generau o sectoriau.
Article 8. Exercici dera activitat comerciau e dera prestacion de servicis
1. Es titulars de quaussevolh activitat comerciau o de prestacion de servicis  que l'exercisquen en encastre territoriau de Catalonha an de garantir eth compliment dera norma en matèria fiscau, laborau, de seguretat sociau, sanitària, de consum, d'accessibilitat e es corresponentes a quaussevolh aute encastre que sigue aplicable ara activitat especifica que desvolòpen, includida era norma d'encastre municipau, e son responsables d'aguest compliment.
2. Es titulars de quaussevolh activitat comerciau o de prestacion de servicis an de garantir eth compliment des disposicions contengudes en aguesta lei e ena norma reguladora dera organizacion des equipaments comerciaus, e son responsables d'aguest compliment.
3. Es persones qu'accedisquen ara activitat comerciau e ara prestacion de servicis, comprés aqueres qu'ac hèsquen en qualitat de trabalhadors salariats, an de conéisher es condicions der exercici dera activitat comerciau e dera prestacion de servicis en Catalonha e an d'èster en condicions de poder atier es consumidors quan s'exprimisquen en quinsevolhe des lengües oficiaus en Catalonha.
4. Es prètzi des productes e des servicis que s'aufrissen an d'èster liurament determinats peth titular dera activitat o der establiment, cossent damb çò qu'establís era legislacion de defensa dera competéncia, exceptat des supòsits establidi pes leis especiaus en çò que hè as prètzi que son subjèctes a intervencion administrativa e cossent damb es limitacions qu'establís eth capítol III deth títol III.
5. Eth prètz finau de venta de totes es mercaderies exposades e des servicis aufridi a d'èster exibit d'ua manèra clara e indobtabla, e a d'includir es impòsti, es despenses de transpòrt, es increments derivadi des regims de finançament e d'autes recargues que li siguen aplicables, e tanben toti es descompdes, que i an de constar separadament, sense prejudici que, per reglament, se pogue dispensar d'aguesta obligacion determinades mercaderies per rasons objectives de seguretat entar establiment.
Article 9. Cens d'empreses dedicades ara activitat comerciau e ara prestacion de servicis
Eth departament competent en matèria de comèrç, amassa damb es ajuntaments, es entitats representatives deth sector e es crambes de comèrç, an de velhar pera creacion e era mantenença d'un cens que permete de conéisher era realitat deth comèrç e des servicis e tanben era evolucion des principaus magnituds que les afècten, en tot aplicar-i eth principi de reusabilitat dera informacion, sense que ne cap cas compòrte ua carga entàs empreses.
Article 10. Compatibilitat entre activitat comerciau minorista e d'autes activitats comerciaus o de prestacion de servicis
1. Es empreses qu'exercissen simultanèament era activitat comerciau minorista e era majorista o quassevolh auta activitat  comerciau o de prestacion de servicis l’an d'amiar a tèrme d'ua manèra diferenciada. S'aguestes activitats son compatibles pr'amor que s'amien a tèrme en un madeish establiment, s'an de disposar en seccions clarament diferenciades e degudament escrites sus un panèu tà pr'amor qu'eth client n'age coneishença.
2. Es establiments, individuaus o collectius, a on s'amien a tèrme de manèra simultanèa activitats comerciaus de tipes diferenti o de prestacion de servicis demoren subjèctes, a toti es efèctes, a çò qu’ establissen aguesta lei e era norma corresponenta en matèria d'equipaments comerciaus entara activitat comerciau minorista, sense prejudici des condicions e obligacions exigibles entar exercici de cadua des activitats en concrèt que s'amien a tèrme en madeish establiment.
Article 11. Establiment comerciau damb zòna de degustacion
1. Son zònes de degustacion es espacis que, laguens des establiments destinadi essenciauments ara venta de productes d'alimentacion, aufrissen productes pròpris entà tastar.
2. Es zònes de degustacion son activitat comerciau a toti es efèctes se non supèren eth 33% dera superfícia de venta der establiment ne es 30 mètres quarradi. Es ajuntaments, per miei d'ordenances municipaus, pòden incrementar o redusir aguesti limits enquiath 20%. S'er establiment dispòse de terrasses, era superfícia d'aguestes, ar efècte deth calcul, tanben se considère zòna de degustacion.
3. Es establiments que pera sua activitat son sosmetudi ara regulacion especifica relativa ara produccion artesanau, ath delà des requisits establidi pes apartats 1 e 2, pòden compdar damb zònes de degustacion s'eth titular a eth carnet d’artesan alimentari o mèstre artesan, o plan se comercializen productes produsidi per ua empresa artesanau alimentària. En andús casi, es titulars an d'auer era acreditacion emetuda pera Generalitat.
4. Enes zònes de degustacion non ei permetut servir ne consumir begudes alcooliques de nauta graduacion.
5. Non se considèren activitat comerciau es zònes de degustacion que supèren es paramètres establidi per aguest article, es quaus s'an d'ajustar as condicions establides pera norma corresponenta aplicabla a bars, cafeteries, restaurants e era que pertòque en cada cas, includida era norma municipau.
Capítol II. Modalitats dera activitat comerciau e dera prestacion de servicis
Article 12. Exercici dera activitat comerciau e dera prestacion de servicis
Era activitat comerciau e era prestacion de servicis se pòden exercir: 
a) En un establiment.
b) Dehòra der establiment deth venedor o deth prestador deth servici.
c) Damb estructures o parades desmontables o veïculs botiga.
d) Per miei de sistèmes en linha o per quaussevolh mejan tecnic de comunicacion a distància que.
e) Damb maquines automatiques.
f) Per miei de subasta publica.
Article 13. Condicions des establiments
Es condicions entara exposicion e era venta ath public de mercaderies s'an d'ajustar as normes de seguretat, accessibilitat e salubritat que siguen aplicables en cada cas, e tanben as normes estrictament de besonh qu'establisquen es municipis entà garantir era coesion deth paisatge urban.
Article 14. Venta o prestacion de servicis dehòra d'establiment e activitat comerciau o prestacion de servicis efemères
1. Era activitat comerciau o era prestacion de servicis dehòra d'establiment e era activitat comerciau o era prestacion de servicis efemères se pòden amiar a tèrme de manèra individuau o collectivament, de manèra acorropada o estructurada.
2. Es activitats dehòra d'establiment son sometudes autant as condicions formaus, d'informacion e desistiment qu'establisquen es disposicions que transpausin ar ordenament juridic intèrne era Directiva 2011/83/UE, deth Parlament Europèu e deth Conselh, deth 25 d'octobre de 2001, sus es drets des consumidors, pera quau se modifiquen era Directiva 93/13/CEE e era Directiva 1999/44/CE, deth Parlament Europèu e deth Conselh, e s'abolissen era Directiva 85/577/CEE, deth Conselh, e era Directiva 97/7/CE, deth Parlament Europèu e deth Conselh, coma as determinacions d'aguesta lei en generau e especificament deth títol IV.
3. Entà amiar a tèrme ua activitat comerciau o ua prestacion de servicis efemères, eth titular o plan eth promotor, en cas que se projècte amiar a tèrme era activitat d'ua manèra collectiva, an de presentar en cada ocasion ara hiestreta unica empresariau, pes canaus de comunicacion que s'abiliten en cada moment, ua declaracion responsabla en qué manifèsten qu'era activitat s'adapte ara norma en vigor en matèria de comèrç e en matèria de seguretat d'eveniments de caractèr public, sense prejudici deth compliment des autes obligacions qu'establisquen es normes sectoriaus corresponentes o es municipis.
Article 15. Venta de mercaderies e prestacion de servicis mejançant estructures o parades desmontables o veïculs botiga
1. Era venta de mercaderies e era prestacion de servicis mejançant estructures o parades desmontables o veïculs botiga se pòden amiar a tèrme en espacis de titularitat publica o privada, cossent damb çò qu'establís aguesta lei e sense prejudici dera norma especifica reguladora dera venta dirècta de productes agroalimentaris pes productors o agropacions de productors agraris.
2. Era venta de mercaderies e era prestacion de servicis mejançant estructures o parades desmontables o veïculs botiga en espacis de titularitat privada s'a d'ajustar a çò que determinen aguesta lei e era norma reguladora des equipaments comerciaus.
3. Era venta de mercaderies e era prestacion de servicis mejançant estructures o parades desmontables o veïculs botiga en espacis de titularitat publica o privada se pòden amiar a tèrme cossent damb es modalitats següentes: 
a) Ar entorn de mercats fixi, en determinadi lòcs annèxi, mejançant installacions desmontables.
b) Es mercats de mercaderies en espacis o vies de titularitat publica, a cargue d'un conjunt de professionaus dera venta e dera prestacion de servicis de manèra non sedentària, mejançant installacions desmontables o transportables, o en veïculs botiga, laguens des perimètres e enes lòcs degudament autorizadi e ordenadi per ajuntament, de manèra periodica e preestablida ath long de tot er an.
c) En mercats ocasionaus, de manèra esporadica, acorropada e estructurada en endrets predeterminadi, jos ua regulacion especifica, mejançant installacions desmontables.
d) Es parades individualizades, sense cap tipe d'estructura conjunta damb d’autes parades, de manèra singularizada o amassa damb un grop fòrça redusit de parades de manèra periodica, ocasionau o temporau mejançant installacions desmontables.
e) Itinerant, en zònes prealablament autorizades e delimitades per ajuntament, en un espaci o en diuèrsi espacis, cossent damb ues dates deth calendari comunicades prealablament en ajuntament o autorizades se se tracte d'espacis de titularitat publica.
4. Correspon as ajuntaments, mejançant ua ordenança municipau, autorizar era venta e era prestacion de servicis mejançant estructures o parades desmontables o veïculs botiga en espacis de titularitat publica, sigue quina sigue era modalitat, determinar-ne es dates e era periodicitat, delimitar eth perimètre a on se celèbren, e eth nombre totau de parades, es dimensions, era aufèrta e es condicions des mercadèrs entà accedir-i. En cas qu'un ajuntament non dispòse d'ordenança municipau reguladora de bèra ua des modalitats de venta o prestacion de servicis mejançant estructures o parades desmontables o veïculs botiga, se compren qu'eth municipi en qüestion non autorize aguesta modalitat de venta en espacis de titularitat publica.
5. Es autorizacions entar exercici dera venta o era prestacion de servicis de manèra non sedentària enes mercats de mercadèrs an ua durada minima de quinze ans entà perméter era amortizacion des inversions e ua remuneracion equitativa des capitaus invertidi e prorrogables exprèssament per periòdes identics. Es autorizacions sonque pòden èster revocades per incompliment d'aguesta lei o des ordenances municipaus, e tanben quan er ajuntament, per rasons d'interès public, acòrde barrar eth mercat o modificar-ne era estructura. Es ajuntaments an de comunicar era finalizacion dera autorizacion, e tanben es possibles prorrògues as titulars des autorizacions. Era revocacion des autorizacions en cap cas non da dret a indemnizacion ne a compensacion de cap tipe.
6. Entà facilitar era acreditacion des marcadèrs, eth conselhèr competent en matèria de comèrç a d'establir per miei d'ua orde es estruments entà simplificar eth compliment des requisits exigidi pes ajuntaments.
7. Es autorizacions entara venta e era prestacion de servicis de manèra non sedentària en mercats de mercadèrs: 
a) Son transmissibles pes causes següentes: 
1èra. Cessament volontari dera activitat professionau de venta o prestacion de servicis de manèra non sedentària en toti es mercats, includida era jubilacion, cossent damb es tèrmes e es condicions establides per reglament.
2au. Situacions subrevengudes non atribuïbles ara volontat deth mercadèr.
3au. Cession en favor d'un familiar d'enquia dusau grad.
4au. Mòrt deth titular, enes tèrmes e damb es limitacions qu'es ordenances municipaus establisquen.
b) Son transmissibles cossent damb eth procediment de transmission establit pes ordenances municipaus, es aufèrtes de transmission pes causes detalhades enes apartats 1r e 2n dera letra a, que an d'èster presentades en ajuntament corresponent, en tot indicar es donades dera parada e er impòrt sollicitat entara transmission. Er ajuntament a de transportar aguestes aufèrtes, de manèra prioritària, as mercadèrs que, maugrat complir es requisits entà accedir en places de caracteristiques similares enes mercats que se celèbren en municipi, agen demorat excludidi per rason de puntuacion en darrèr concors de concorréncia competitiva convocat per ajuntament. Se i a diuèrsi interessadi, s'a d'adjudicar per tiratge.
c) Se non i a cap mercadèr que complisque es requisits adaptadi entà accedir ena plaça aufrida, cossent damb era letra b, es ajuntaments an de convocar ua aufèrta publica, en tot detalhar es caracteristiques dera plaça e er impòrt sollicitat entara transmission. Se i a diuèrsi interessadi que complissen es condicions entà optar ara plaça aufrida ena transmission, s'a d'adjudicar per tiratge.
d) Er ajuntament a dret de tanteg sus es aufèrtes que li siguen presentades en vertut de çò qu’establís aguest apartat.
8. S'an d'establir per reglament es condicions minimes comunes entara regulacion municipau dera venta non sedentària en mercats de mercadèrs en espacis de titularitat publica.
Article 16. Venta de productes e prestacion de servicis per Internet o a distància
1. Es enterpreses que venen productes o prèsten servicis o idees per Internet o a distància se regissen pera sua norma especifica e supletòriament per aguesta lei.
2. Es productes comercializadi per Internet o a distància an de complir era madeisha normativa que les ei aplicabla quan son aqueridi es establiments comerciaus, e demoren subjèctes ath regim de proïbicion dera venta a pèrta e ath compliment des tèrmes de pagament as provedidors a qué  hè referéncia eth títol III.
3. Es empreses que venen productes per Internet an d'aufrir, ena mesura que sigue possibla, as clients era opcion d'arrecuelher-les en un establiment fisic deth sòn entorn mès pròplèu, e facilitar atau es acòrds entre companhies o plataformes en linha e eth comèrç de proximitat.
4. Era distribucion e eth transpòrt des productes comercializadi per Internet o a distància s'an de hèr d'ua manèra sostenible, damb eth mendre impacte mieiambientau possible, e a de garantir era seguretat des persones que i trabalhen.
5. Es ajuntaments an de regular e taxar per miei d'ordenances era distribucion des productes aqueridi per Internet o a distància, cossent damb es sues competéncies en matèria de mobilitat, sostenibilitat e seguretat en sòn municipi.
6. Es ajuntaments an de promòir e regular er emplaçament, era installacion e er usatge des consignes o punts de recuelhuda (drop box) entàs productes crompadi per Internet o a distància, cossent damb es conselhs locaus de comèrç, se n'i a.
Article 17. Venta e prestacion de servicis mejançant maquines automatiques
1. Es locaus destinadi essenciaument ara venta o ara prestacion de servicis mejançant maquines automatiques an era consideracion d'establiments comerciaus a toti es efèctes e an de complir era norma aplicabla as establiments comerciaus en generau e era norma locau de caractèr generau que les afècte.
2. Non demoren subjèctes ath regim generau d'oraris comerciaus: 
a) Es establiments comerciaus o de prestacion de servicis qu'amien a tèrme era venta mejançant maquines automatiques damb caractèr complementari o residuau e s'era compravenda se pòt materializar ara via publica.
b) Es establiments dedicadi essenciaument ara prestacion de servicis mejançant maquines automatiques.
c) Es establiments de venta automatica que se tròben en edificis administratius, centres educatius, espitaus e d’auti equipaments susceptibles de demorar dauridi en un orari mès ample qu'eth comerciau e qu'an coma fin configurar zònes de repòs e refrigèri entàs usatgèrs e trabalhadors d'aguesti equipaments.
3. Es ajuntaments pòden acordar, per rasons d'orde public, eth caractèr obligatòri de barrar en orari nocturn es establiments destinadi essenciaument ara venta o ara prestacion de servicis mejançant maquines automatiques a qué hè referéncia er apartat 2, damb era comunicacion corresponenta ath departament competent en matèria de comèrç.
Article 18. Venta en subasta publica
1. Era venta en subasta publica se pòt amiar a tèrme de manèra presenciau o peth sistèma de comunicacion a distància. Demoren excludides der encastre d'aplicacion d'aguest article es subastes de títols, e tanben es judiciaus e administratives, que se regissen pera sua norma especifica.
2. Era aufèrta de venta en subasta a de contier ua descripcion veraç des bens que s'i oferissen e a d'indicar s'es qualitats son cèrtes, supausades o adverades per un expèrt identificat.
3. Se s'auferís era venta en subasta d'ua imitacion o d'un article aparentament de valor o preciós mès qu'ena realitat non n’ei, cau hèr a constar exprèssament aguesta circonstància, autant enes anoncis coma enes invitacions as licitacions.
4. Se s'aufrís era venta en subasta  d'un objècte acompanhat deth nòm o des iniciaus d'un autor determinat o signat per eth madeish, se considère que se ven coma originau d'aguest autor.
5. Era empresa subastadora non pòt iniciar era subasta sense auer-se assegurat prealablament dera legitima procedéncia de toti es objèctes que s'includissen ena aufèrta.
6. Era empresa subastadora ei era responsabla deth compliment des obligacions e proïbicions qu'establís aguesta lei, sense prejudici des responsabilitats solidàries o subsidiàries de quaussevolh tipe que poguen correspóner ath titular deth ben subastat.
7. Era empresa subastadora a d'anonciar de manèra adequada e sufisenta era relacion de prètzi, percentatges e comissions que percep pera intermediacion qu'exercís.
8. Era venta en subasta publica de bens integrants deth patrimòni culturau catalan demore subjècta as requisits e as condicionants especifics establidi pera norma sectoriau reguladora deth patrimòni culturau catalan.
Títol II. Activitats de promocion
Capítol I. Activitats de promocion damb fin estentiva d'existéncies
Article 19. Concèpte e condicions
1. Es activitats de promocion de ventes damb fin estentiva an coma objectiu dar gessuda as estòcs e s'amien a tèrme per bèra ua des modalitats següentes: era venta en rebaishes, era venta en liquidacion, era venta de saldos e era venta d'excedents.
2. En cap cas non se pòden emplegar denominacions que hèsquen referéncia a bèth tipe de venta damb fin estentiva s'era venta anonciada non s'ajuste as paramètres establidi per aguesta lei entara corresponenta modalitat de venta damb fin estentiva.
3. Independentament dera denominacion o era forma qu'eth comerçant dongue as activitats de promocion de ventes, es activitats que s'ajusten as caracteristiques establides per aguesta lei entà quinsevolhe des modalitats damb fin estentiva an era consideracion de venta en rebaishes, venta en liquidacion, venta de saldos o venta d'excedents, segons calgue, e demoren subjèctes ath compliment des requisits corresponents.
4. S'eth comerçant amie a tèrme, de manèra simultanèa, activitats de promocion de ventes diferentes e legaument compatibles entre se, les a de hèr en espacis clarament diferenciadi e degudament senhalitzats, e a de complir es  condicions de cadua des activitats de promocion.
Article 20. Venta en rebaishes
1. Son ventes en rebaishes es activitats de promocion qu'an per objècte dar gessuda as estòcs der establiment mejançant ua reduccion des prètzi aplicadi anteriorament sus es madeishi productes.
2. S'era activitat de venta promocionau complís es caracteristiques pròpries des rebaishes descrites en apartat 1, s'a d’amiar a tèrme tostemp jos era denominacion «rebaishes».
3. Es productes destinadi ara venta en rebaishes an d'auer estat metudi ara venta damb anterioritat en madeish establiment, pendent un mes, aumens, immediatament abans dera data d'inici d'aguesta modalitat de venta.
4. Non se pòden véner ne rebaishes productes defectuosi, deteriorats o desaparelhats o que patisquen ua deterioracion grèu dera sua valor comerciau a causa dera obsolescéncia tecnica o dera reduccion objectiva des possibilitats d'utilizar-les.
5. Non se pòden destinar ara venta en rebaishes es unitats d'un producte aquerit damb aguesta fin.
6. Es sasons abituaus entà amiar a tèrme era venta en rebaishes son er iuèrn e er estiu, en qué tradicionaument se hè aguest tipe de venta damb fin estentiva. Annauments, abans deth 30 de seteme, eth conselh assessor dera Generalitat era matèria de comèrç a de recomanar es dates d'inici e de finalizacion des sasons der an següent, en tot atier, en cada moment, es demanes deth sector comerciau.
7. Era venta enes rebaishes s'a d'anonciar damb aguesta denominacion e damb eth detalh deth periòde en qué s'amiarà a tèrme aguest tipe de venta.
Article 21. Venta en liquidacion
1. Ei venta era liquidacion dera venta de caractèr excepcionau e damb fin estentiva des existéncies de productes der establiment afectat.
2. Era venta en liquidacion sonque se pòt amiar a tèrme per execucion d'ua decision judiciau o administrativa o en bèra ua des circonstàncies següentes: 
a) Era cessacion totau dera activitat dera empresa o eth barrament de bèth un des sòns establiments.
b) Eth cambiament de locau comerciau o era execucion d'òbres era dimension des quaus compòrten eth barrament totau o parciau der establiment pendent un minim d'ua setmana.
c) Era transformacion substanciau dera enterpresa o der establiment comerciau que compòrte un cambiament dera estructura o dera orientacion deth negòci. S'eth cambiament d'orientacion implique trèir de comercializar ua gamma de productes, sonque aguesti productes pòden èster objècte de liquidacion.
d) Era execucion d'òbres aliènes ar establiment que n'afècten dirèctament eth normau foncionament s'era durada, reau o prevista, d'aguestes òbres supère es tres mesi.
e) Era liquidacion que decidís hèr un comerçant que se hè cargue d'un negòci traspassat o aquerit, segons eth cas, o era que decidissen hèr es ereus d'un comerçant defunt.
f) En cas de fòrça major que hè impossible er exercici normau dera activitat comerciau.
3. S'era activitat promocionau complís es caracteristiques pròpries dera venta en liquidacion descrita en apartat 2, aguesta activitat promocionau s'a de hèr tostemp jos era denominacion de «venta en liquidacion».
4. Era durada maxima dera venta en liquidacion ei d'un an.
5. Pendent es tres ans següents ara finalizacion d'ua venta era liquidacion eth venedor non pòt amiar a tèrme en madeish establiment ua naua liquidacion de productes similars ar anterior, exceptat qu'era naua venta en liquidacion s'age d'amiar a tèrme en execucion d'ua decision judiciau o administrativa, o sigue motivada per ua causa de fòrça majora o per cessament totau en exercici dera activitat.
6. Correspon ath comerçant d'acreditar, a requeriment dera inspeccion, era concorréncia efectiva de bèth un des supòsits que justifiquen era venta en liquidacion.
7. Era venta en liquidacion s'a de comunicar ath departament competent era matèria de comèrç damb quinze dies d'auança ara data en qué s'inície e s'i an de hèr a constar es causes que la motiven.
Article 22. Venta de saldos
1. S'a d'identificar coma venta de saldos era venta de productes que se tròben en bèra ua des circonstàncies següentes: 
a) Productes defectuosi, deteriorats o desaparelhats, en çò que hè ath producte originau metut ara venta damb anterioritat.
b) Productes tecnologics que patissen ua depreciacion ena sua valor comerciau per obsolescéncia tecnica, pr'amor que s'an deishat de fabricar o pr’amor dera reduccion objectiva des possibilitats d'utilizar-les.
2. Es productes venudi coma saldos an d'èster identificadi de manèra precisa e ostensibla e s'an d'exposar clarament separadi e diferenciadi dera rèsta en tot indicar eth motiu dera sua menor avaloracion comerciau.
3. S'es productes objècte d'ua activitat promocionau complissen es caracteristiques pròpries des saldos detalhadi en apartat 1, aguesta activitat s'a d'amiar a tèrme tostemp jos era denominacion de «venta de saldos».
Article 23. Venta d'excedents
1. Era venta d'excedents de produccion o de sason, d'estòcs pròpris o alièni, se pòt amiar a tèrme enes espacis següents: 
a) En establiments de caractèr permanent, dedicadi exclusivaments ad aguesta activitat.
b) Enes parades des mercats de mercadèrs.
c) En espacis degudament diferenciadi e senhalizadi laguens d'un establiment comerciau, en tot tier en compde es condicions següentes: 
1èra. Era venta d'excedents en un espaci d'un establiment comerciau non dedicat exclusivament ara venta d'aguest tipe de producte sonque se pòt amiar a tèrme s'es productes que s'i aufrissen procedissen exclusivament der estòc dera madeisha empresa e n'an format part pendent un minim de nau mesi, exceptat que se tracte de productes defectuosi, deterioradi o desaparelhadi, es quaus, en aguest cas, an d'èster degudaments identificadi coma saldos.
2au. Es espacis der establiment comerciau a on se hèsque era venta d'excedents s'an d'identificar damb un pannèu que contengue era denominacion «venta d'excedents» o «outlet».
2. Es establiments dedicadi de manèra exclusiva ara venta d'excedents de produccion o de sason pòden aufrir, ath delà des procedenti dera madeisha empresa, tota sòrta de rèstes autant se provien de d'autes empreses ath detalh coma se provien d'empreses majoristes o d'excedents de produccion de fabricants der espaci economic europèu, tostemp que poguen acreditar que formen part der estòc d'un venedor der espaci economic europèu pendent un periòde minim de nau mesi o que provien d'excedents de produccion d'un fabricant der espaci economic europèu. En aguesti establiments tanben se pòden aufrir saldos, qu'an d'èster degudament identificadi, cossent damb çò que determine er article 22.2.
3. Sonque es establiments de caractèr permanent dedicadi exclusivaments ara venta d'excedents de produccion o de sason e es parades des mercats de mercadèrs pòden utilizar, en pannèu exterior a on figure eth nòm der establiment o era parada, era denominacion «venta d'excedents» o «outlet». En quinsevolhe cas, aguestes denominacions non pòden èster emplegades per cap aute establiment que non complisque toti es requisits materiaus e formaus establidi entad aguesti tipes d'establiments e parades.
4. Es prètzi des productes aufridi as establiments e espacis dedicadi ara venta d'excedents de produccion o de sason an d'èster inferiors ath prètz de venta enes circuits comerciaus convencionaus e pòden èster redusits successivament dempús deth moment que se meten ara venta, mès en cap cas non pòden èster incrementadi  un aute viatge.
5. Enes establiments e espacis dedicadi ara venta d'excedents de produccion o de sason non se pòden véner productes fabricadi exprèssament entà èster distribuïdi jos era denominacion «venta d'excedents» o «outlet» o quaussevolh auta de caractèr similar.
6. Eth departament competent en matèria de comèrç a de crear un registre d'empreses e establiments dedicadi de manèra exclusiva ara venta d'excedents de produccion o sason.
Capítol II. Activitats de promocion damb fin incentivadora
Article 24. Concèpte e condicions
1. Son activitats de promocion damb fin incentivadora es qu'aufrissen productes o servicis en ues condicions mès favorables des abituaus o previstes, damb er objectiu de promòir-ne o incrementar-ne era venta o de dinamizar es ventes o era prestacion de servicis en un establiment o en mès d'un.
2. Era activitat de promocion damb fin incentivadora, pera sua  pròpria natura, s'a de limitar a un nombre determinat de productes der establiment, o, s’ei eth cas, dera seccion corresponenta, sense prejudici des cassi qu'establís er apartat 3.
3. Sense prejudici de çò qu’establís er apartat 2, era activitat de promocion damb fin incentivadora, pòt arribar a abastar era totalitat de productes d'un establiment enes supòsits següents: 
a) En eth cas d'activitats de caractèr promocionau, qu'agen ua periodicitat annau e ua durada maxima de dus dies, tostemp qu'aguestes activitats siguen ua practica comuna en toti es sectors comerciaus o en bèth un d'eri e siguen dirèctament restacades damb tradicions culturaus, o plan se tracte d'eveniments promocionaus incorporadi de manèra generalizada as usatges comerciaus.
b) En cas d'inauguracion d'un nau establiment.
4. Damb independéncia dera denominacion qu'emplegue eth comerçant, tota activitat promocionau que complisque es caracteristiques corresponentes a ua des modalitats de promocion damb fin extintiva ei considerada coma tau.
5. Enes anóncis de ventes era promocion damb fin incentivadora se n'a de detalhar era durada, es productes que ne son objècte e quaussevolh condicion especiau  inerenta ara promocion.
6. Son activitats de promocion damb fin incentivadora, entre d'autes, es ventes e era prestacion de servicis damb present e es aufèrtes conjuntes, a qué hèn referéncia, respectivament, es articles 25 e 26.
Article 25. Ventes de mercaderies e prestacion de servicis damb present
1. Son ventes de mercaderies e prestacion de servicis damb present: 
a) Es qu'aufrissen eth liurament d'un aute producte o servici concrèt sense cap increment deth prètz unitari deth producte o servici aquerit.
b) Es qu'aufrissen, damb er aqueriment d'un determinat producte o servici, era participacion en un tiratge o concors que s'a d'ajustar ara norma que li sigue aplicabla.
2. En cap cas non an era consideracion de presents es copons, es chècs o d’auti documents exprimidi en valor dinerària que se pòden dedusir der impòrt de futurs aqueriments de productes o servicis. Aguesti copons, chècs e documents son consideradi, a toti es efèctes, descompdes aplicadi dirèctament sus eth producte o servici iniciaument aquerit, independentament deth sòn efècte diferit sobre crompes posteriores. Aguest madeish critèri ei aplicable en supòsit qu'era aplicacion efectiva deth descompde sigue condicionada ath hèt que se produsisque ua circonstància de caractèr aleatòri.
Article 26. Aufèrtes conjuntes
1. Son aufèrtes conjuntes es qu'aufrissen de manèra acorropada e coma ua unitat d'aqueriment dues o mès unitats de productes o de servicis.
2. Es aufèrtes conjuntes sonque se pòden amiar a tèrme se damb era venta o eth servici concor, aumens, bèra ua des circonstàncies següentes: 
a) Se i a ua relacion foncionau entre es articles o es servicis aufridi conjuntament.
b) S'ei ua practica comerciau abituau véner determinadi articles en quantitats superiores a un determinat nombre minim.
c) S'era madeisha empresa aufrís simultanèament era possibilitat d'aquerir es articles o es servicis per separat e ath prètz abituau, cossent damb era norma aplicabla relativa ara activitat comerciau dera empresa e ara comercializacion des productes en qüestion.
d) Se se tracte de lòts o grops d'articles o servicis presentadi amassa per rasons estetiques o entà èster aufridi coma present.
Títol III. Restriccions ara activitat comerciau e ara prestacion de servicis
Capítol I. Restriccions de caractèr generau
Article 27. Restriccions de caractèr generau
1. Era activitat comerciau e era prestacion de servicis an de complir es condicions legaument establides entà exercir-les, autant se s'amien a tèrme en espacis de titularitat publica com s'ac hèn en espacis de titularitat privada.
2. Es entitats de quina natura juridica que sigue qu'agen per fin eth subministrament de productes o era prestacion de servicis a collectius determinadi, damb es avantatges que poguen èster inherents, non pòden aufrir ne véner aguesti productes ath public en generau, en tot tier en compde es supòsits següents: 
a) Quina persona que sigue qu'ath madeish establiment e en madeish moment de hèr la crompe o contractar era prestacion deth servici pogue demostrar era sua apertenença a bèth un d'aguesti collectius se pòt beneficiar des avantatges sus aguesti productes o servicis.
b) Es cooperatives, en çò que hè ara possibilitat d'operar damb tresaus persones non sòcies e en çò que hè as autes disposicions d'aguest article, se regissen per çò qu'establís era Lei, deth 9 de junhsèga, de cooperatives, e era norma sectoriau aplicabla ad aguesti tipes d'entitats.
3. Es provedidors e es distribuidors non pòden imposar tractes discriminatòris as comerçants ath detalh ne pòden negar-se de manèra injustificada a provedir-les es sòns productes o servicis.
Article 28. Condicions entara venta de productes o aufriment de servicis
1. Non se pòden aufrir ne véner productes o servicis per miei de telefonades o messatges telefonics, autant fixi coma mobils e damb independéncia deth lòc d'a on se hè era telefonada, o per miei de visites en domicili que non agen estat acceptadi pes destinataris. Era persona o era entitat responsabla dera comunicacion publicitària o eth venedor o provedidor deth producte o servici son obligadi a acreditar aguesta acceptacion.
2. S'includissen ena limitacion der apartat 1 er aufriment per miei de visites en abitança de servicis inerents a un producte prealablament aquerit e tanben de modificacions e variacions d'un servici prealablament contractat.
3. Demoren excludides dera limitacion der apartat 1 es visites restacades damb eth subministrament de servicis basics consideradi legaument coma activitats d'interès economic generau e qu'agen per objècte, unicament, garantir as titulars o as residents er accès ath hilat de distribucion deth subministrament deth servici basic de qué se tracte. Aguesta exclusion non ei aplicabla as empreses que comercializen aguesti servicis basics.
4. Non se pòden aufrir ne véner productes o servicis per miei de comunicacions publicitàries distribuïdes en  boètes de particulares s'aguesti an manifestat era sua oposicion en receber-ne. Atau madeish, en cada remesa, es particulars an d'èster informadi  des mejans, simples e gratuïts, qu'an d'auer ara sua disposicion entà poder-se opausar a contunhar en tot recebé'c.
5. Non se pòden aufrir ne véner productes o servicis per miei de visites enes domicilis o de telefonades o messatges telefonics, autant fixes coma mobils, s'an estat prealablament refusadi. Ad aguest efècte, s'an de crear es fichèrs comuns d'exclusion en qué se pòden inscríuer es persones que non desiren recéber aufèrtes de productes o servicis per miei de telefonades a telefòns fixes e mobils o de visites en domicili. Era creacion e era mantenença d'aguesti fichèrs s'an d'adaptar ara legislacion era matèria d'emparament de donades de caractèr personau. S'a de determinar per reglament era entitat responsabla des fichèrs comuns d'exclusion.
6. Non se considère venta en domicili, e donques non ei subjècte a çò qu'establís aguest article, eth despartiment de productes o era prestacion de servicis sollicitadi o aqueridi prealablament, mejançant quinsevolha des modalitats de distribucion comerciau o de prestacion de servicis. Era acreditacion dera sollicitud o der aquesiment prealable correspon, s’ei eth cas, ath venedor o ath provedidor deth producte o servici.
Article 29. Proïbicion dera venta en cadea o en piramidA
Demora proïbida era nomentada venta en cadea o en piramida, que consistís en aufrir productes a prètzi redusidi, e tanben  gratuïts, en tot condicionar era aufèrta ath hèt qu'eth consumidor artenhe, dirèctament o indirèctament, entath venedor o entà un tresau, un determinat volum de venta o naui clients.
Article 30. Proïbicion de determinades practiques comerciaus
1. Es comerçants non pòden limitar era quantitat d'articles que pòden èster aqueridi peth crompador, ne establir prètzi mès anautits o suprimir reduccions o incentius entàs crompes que supèren un volum determinat. Sonque excepcionaument, era Administracion publica competenta en aguesta matèria, e tostemp per motius d'interès public, pòt limitar era quantitat d'articles que pòden èster aqueridi peth crompador.
2. Se proïbís as persones juridiques era exposicion, er aufriment, era intermediacion o era venta de mercaderies, s'eth sòn objècte sociau non empare aguesta activitat, exceptat que se tracte de presents eth liurament des quaus non compòrte còst de cap tipe, de manèra dirècta o indirècta, entath client.
3. Era activitat comerciau ei proïbida s'era adqueridor pòt hèr comandes, aquerir mercaderies o contractar era prestacion de servicis dirèctament en domicilis o establiments de persones juridiques er objècte sociau des quaus non empare aguesta activitat, o per miei de quaussevolh esturment que permete era venta a distància.
Capítol II. Obligacion de véner e ruptura d'estòcs
Article 31. Obligacion de véner
Era aufèrta publica de venta e era exposicion de productes en establiments comerciaus obligue ath titular a vener-les en favor des demandants que complisquen es condicions d'aqueriment, exceptat que se tracte d'articles o objèctes sus es quaus s'avertisque exprèssament que non se tròben ara venta o que hèsquen part dera exposicion o deth decòr.
Article 32. Ruptura d'estòcs
1. Era aufèrta publica de venta d'un determinat producte o servici compòrte era obligacion de provedir-lo ath prètz anonciat a toti es demandants que l'agen sollicitat laguens eth tèrme de vigéncia e, s’ei eth cas, complisquen es condicions d'aqueriment. En cap cas eth subministrament deth producte o servici non se pòt diferir ath delà des quinze dies següents ath dia en qué s'age formulat era sollicitud. En demoren excludidi es productes includidi e anonciadi en marc d'ua promocion de ventes damb fin estentiva.
2. Era aufèrta publica de venta d'un determinat producte o servici a un prètz determinat hèta per quaussevolh miei, includidi es servicis dera societat dera informacion, a d'incorporar obligatòriament era concrecion deth tèrme de temps de vigéncia deth prètz anonciat e, s’ei eth cas, es condicions especifiques d'aqueriment e eth nombre d'unitats disponibles. Eth tèrme de durada dera aufèrta deth producte ath prètz anonciat en cap cas non pòt èster inferior a un dia naturau, a compdar deth moment dera difusion publicitària, per quaussevolh miei  dera promocion.
3. Er incompliment de quinsevolha des obligacions qu'establís aguest article ei considerat ruptura d'estòcs.
Capítol III. Venta a pèrta
Article 33. Proïbicion dera venta a pèrta 
1. Ei proïbit hèr aufriments de venta o ventes ath public damb pèrta, cossent damb çò qu'establís era Lei der Estat 7/1996, deth 15 de gèr, d'organizacion deth comèrç ath detalh.
2. Era proïbicion de véner a pèrta afècte non sonque es comerçants minoristes, mès tanben es entitats de quaussevolh natura juridica que se dediquen ath comèrç majorista o ara realizacion d'aqueriments o ara prestacion de servicis d'intermediacion entà negociar es condicions d'aqueriment per compde o encomana de d'auti comerçants.
3. Eth prètz d'aqueriment entath comerçant ei çò que cònste ena factura, un còp dedusida era part proporcionau des descompdes que i cònsten, incrementat damb es quòtes des impòsti indirèctes que graven era operacion. En cap cas non s'an de tier en compde entara determinacion deth prètz d'aqueriment es elements non recuelhudi e aplicadi dirèctament ena factura, ne tanpòc es retribucions de bonificacions de quaussevolh tipe que signifiquen ua compensacion per servicis prestadi.
4. As efèctes de çò qu’establís er apartat 3, se considèren «servicis prestadi» es prestacions eth còst des quaus ei includit en prètz establit peth provedidor peth hèt que son servicis prestadi as sòns compdes e cargues e qu'an d'èster objècti d'ua compensacion peth hèt d'auer convengut eth comerçant eth compromís que se hessen cossent damb uns pactes especificaments establidi. Aguesta compensacion, encara qu'apareishe especificada e quantificada ena factura, non compute ar efècte de determinar eth prètz d'aqueriment.
5. En cap cas non se pòden emplegar entà evitar era proïbicion dera venta a pèrta: 
a) Es promocions consistentes en aufrir descompdes, autant s'aguesti descompdes son aplicables immediatament en madeish moment dera crompa coma se son d'aplicacion diferida instrumentada per quiaussevolh mejan. En aguest dusau supòsit, tanpòc se pòt evitar era proïbicion de véner a pèrta en tot hèr a depéner era aplicacion efectiva deth descompde ara realizacion d'ua crompa posteriora, ne enes cassi en qué, addicionaument, era aplicacion deth descompde sigue condicionada ath hèt que se produsisque en futur un determinat eveniment o circonstància.
b) Es aufèrtes conjuntes, d'ua o mès unitats d'un madeish producte, en qué eth prètz de venta ath public ei çò que resulte de dividir eth prètz de venta ath public deth conjunt peth nombre d'unitats efectivament venudes. En cas d'aufèrtes conjuntes d'ua o mès unitats de productes diferenti, se considère prètz d'aqueriment çò que resulte dera soma des prètzi d'aqueriment que cònsten ena factura de cadun des productes aufridi amassa. Entara determinacion dera venta a pèrta, aguest prètz conjunt d'aqueriment s'a de comparar damb eth prètz de venta ath public deth conjunt.
c) Es ventes damb present, en qué eth prètz d'aqueriment entath comerçant ei çò que resulte dera soma des prètzi d'aqueriment que cònsten ena factura de cadun des productes aufridi, autant es venudi coma es obsequiadi. Entara determinacion dera venta a pèrta, aguest prètz d'aqueriment s'a de comparar damb eth prètz de venta ath public deth producte o productes er aqueriment des quaus genère eth dret a obtier eth present.
Article 34. Excepcions ara proïbicion dera venta a pèrta
Demoren exceptuades dera proïbicion dera venta a pèrta: 
a) Es ventes a pèrta hètes per un comerçant damb er objectiu d'arténher es prètzi d'un competidor o mès d'un damb capacitat entà afectar significativament es sues ventes. Entà estimar era concorréncia d'aguesta causa de justificacion, eth comerçant qu'ara invòqui a d'acreditar totes es circonstàncies següentes: 
1èra. Era aufèrta deth competitor deuant era quau se reaccione a d'auer estat prealabla, publicament coneishuda e hèta per miei deth madeish canau de venta.
2au. Era comparason s'a establit sus productes identics. En cas qu'es productes pòrten mèrca de distribuidor, entà avalorar que siguen efectivaments identics s'an de préner coma referéncia d’auti productes de mèrca de distribuidor comercializadi pes competidors damb eth madeish format.
3au. Era reaccion ei proporcionada, ja qu'eth competitor, autant peth sòn pes empresariau coma pera artenhuda dera sua accion, pòt expulsar deth mercat a qui hè era venta a pèrta.
b) Es ventes a pèrta hètes sus productes alimentaris enes dates propères ara de caducitat o ath limit deth consum preferent.
c) Es ventes a pèrta hètes sus productes eth prètz de reposicion des quaus ei inferior ath d'aqueriment. Entà estimar era concurréncia d'aguesta causa de justificacion, an de concórrer totes es circonstàncies següentes: 
1èra. Eth prètz que cònste ena factura de reposicion a d'èster inferior ath que cònste ena factura d'aqueriment.
2au. Era factura en qué cònste eth prètz de reposicion a d'auer estat emetuda prealablament ath moment en qué se detècte era venta a pèrta.
3au. Era venta a pèrta a d'aubedir a ua baishada generalizada e publicament coneishuda des prètzi deth producte en mercat a causa de quaussevolh circonstància objectiva  qu'ac justifique.
d) Es ventes a pèrta hètes sus un producte fabricat peth madeish comerçant, es còsti de produccion deth quau an experimentat ua baishada generalizada e publicament coneishuda damb caractèr prealable ath moment en qué se produsís era venta a pèrta.
e) Es productes includidi peth comerçant en ua venta en liquidacion, autant per circonstàncies relatives ara empresa coma per circonstàncies relatives ath producte, tostemp qu'era modalitat de venta que correspone se practique damb estricta observança de toti es requisits formaus e materiaus legaument establidi.
f) Es productes metudi ara venta en establiments de venta d'excedents, tostemp que complisquen toti es requisits formaus e materiaus legaument establidi entà poder èster consideradi productes obsolets e, s’eth cas ei, productes defectuosi, deterioradi, desaparelhadi o damb quaussevolh mancança  en çò que hè ath producte originau metut ara venta.
Capítol IV. Pagament a provedidors
Article 35. Tèrmes entath pagament as provedidors
1. Es comerçants an de hèr eth pagament des mercaderies laguens des tèrmes legaus e enes formes qu'establís era legislacion en vigor aplicabla en matèria de morositat enes operacions comerciaus, sense prejudici que s'agen de complir es autes obligacions qu'establís aguest article.
2. Es comerçants son obligadi a documentar, en madeish acte de recepcion de mercaderies, era operacion de liurament e recepcion, damb era mencion exprèssa dera data en qué s'amie a tèrme. Eth comerçant a de conservar eth document acreditatiu a disposicion dera inspeccion, aumens, pendent eth periòde qu'establís era legislacion mercantila.
3. Eth cessament deth titular en exercici dera sua activitat non l'exempte deth déuer de documentar es operacions de liurament e recepcion de mercaderies cossent damb er apartat 2. En cas de dissolucion d'ua societat, es obligadi a complí'c son es liquidadors.
4. Era obligacion de hèr eth pagament as provedidors laguens eth tèrme legaument establit incumbís autant as comerçants ath detalh coma as majoristes, e tanben as que hèn aqueriments o intermediacions per compde o per encomana de d'auti comerçants.
5. Es comerçants non pòden exemptar-se dera responsabilitat que les incumbís en compliment des tèrmes de pagament a provedidors s'era recepcion o eth pagament des mercaderies lo hè un tresau qu'actue per compde o per encomana sua, o peth hèt d'auer d'acreditar deuant era inspeccion era data de liurament e era data de pagament dera mercaderia.
6. Era data de liurament a qué hè referéncia aguest article ei era data en qué se hè efectiu eth liurament, encara qu'aguesta data sigue diferenta dera data que cònste en títol de compravenda, tostemp qu'es mercaderies agen estat, fin finau, aquerides.
7. S'eth provedidor hè eth liurament dera mercaderia en un magasèm o plataforma logistica de titularitat deth madeish comerçant o d'un grop d'empreses ath quau aguest apertien, s'a de préner coma referéncia entara data de liurament era data d'entrada en magasin o plataforma logistica de qué se tracte. A requeréncia dera inspeccion, ei eth comerçant qui a d'aportar eth document acreditatiu deth liurament.
Títol IV. Oraris comerciaus
Article 36. Orari generau
1. Es establiments comerciaus e es dedicadi ara prestacion de servicis pòden establir liurament er orari dera sua activitat, en tot tier en compde era conciliacion familiara, sense prejudici dera legislacion laborau e es condicions e drets des trabalhadors.
2. Maugrat tot çò qu'establís er apartat 1, es establiments comerciaus de venta ath public de mercaderies pòden establir er orari comerciau dera sua activitat en tot tier en compde que: 
a) Es establiments comerciaus non pòden demorar dubèrti ne amiar a tèrme cap activitat de venta enes mesi d'octobre a mai, andús includidi, entre es 21.00 h e es 6.00 h, e enes mesi de junh a seteme, andús includidi, des 22.00 h as 7.00 h.
b) Eth nombre d'ores setmanaus en qué es establiments comerciaus pòden demorar dauridi ei de setanta cinc, coma maxim.
c) Eth nombre de dimenges e hestèrs en qué pòden demorar dauridi es establiments ei de ueit ar an. Cada ajuntament a de fixar dus hestèrs mès entath sòn encastre territoriau municipau, qu’an de comunicar cossent damb çò qu'establisque ua orde deth departament competent en matèria de comèrç.
d) Es establiments comerciaus an de demorar barradi damb caractèr generau es dies 1 e 6 de gèr, eth dimenge e eth deluns de Pasca, er 1 de mai, eth 24 de junh, er 11 de seteme e es dies 25 e 26 de deseme.
3. Es comerçants, laguens deth marc establit per apartat 2, pòden fixar liurament era distribucion der orari generau pendent es dies laboraus dera setmana, e tanben er orari corresponent as dimenges e hestèrs d'activitat autorizada.
4. Era regulacion qu'establissen es apartats 2 e 3 ei aplicable as activitats comerciaus ocasionaus o efimères que se hèsquen en sales d'otèls, de restaurants, recintes heiraus e similars.
5. Eth departament competent en matèria de comèrç pòt autorizar era modificacion dera franja orària establida pera letra a der apartat 2 entàs establiments plaçadi en ua zòna determinada, entàs establiments e airaus d'establiments d'un sector d'activitat comerciau concrèt damb motiu d'un eveniment promocionau o d'impacte especiau en sector, o entà tot un tèrme municipau, damb era sollicitud motivada prealabla der ajuntament corresponent, qu'a d'aportar era delimitacion dera zòna afectada o concretar eth sector d'activitat comerciau afectada per un eveniment promocionau o d'impacte especiau, s’ei eth cas, tostemp qu'era modificacion non compòrte er increment deth temps setmanau autorizat de dubertura en dies laboraus.
6. Es ajuntaments pòden sollicitar modificacions en orari comerciau generau quate còps ar an coma maxim. Cada modificacion pòt includir un cambiament en orari comerciau per un maxim de dus dies de trabalh consecutius. En cas deth municipi de Barcelona, aguest limit se pòt establir per districtes.
Article 37. Exclusions der orari comerciau generau
1. Es limitacions establides per article 36 non afècten as cassi següents: 
a) Es establiments dedicadi essenciaument ara venta de productes de pastissaria, còques, bonhetes, pan, plats preparadi, premsa, flors e plantes, e es botigues ara man.
b) Es establiments installadi en punts termierèrs e es que sonque son accessibles des der interior des estacions e mejans de transpòrt terrèstre, maritim e aerian.
c) Era venta de combustibles e carburants, sense qu'aguesta excepcion afècte as establiments comerciaus annèxi as gasolinères exceptat que se limiten, essenciaument, ara venta de recambis e d'auti productes complementaris dera automocion.
d) Es establiments plaçadi en municipis toristics, d'acòrd damb çò qu'establís er article 38.
e) Era activitat comerciau de venta non sedentària autorizada en solèr de titularitat publica e era que s'amie a tèrme enes hèires mercat.
f) Es establiments plaçadi en entorn immediat des mercats de mercadèrs, que pòden daurir pendent eth madeish orari en qué se hè eth mercat. Es ajuntaments, damb era delimitacion prealabla der airau corresponent, pòden autorizar era dubertura d’aguesti establiments, e era autorizacion acordada s’a de comunicar ath departament competent en matèria de comèrç.
g) Es farmàcies, que se regissen pera sua normativa especifica.
h) Es establiments integradi en recintes d'afluéncia toristica, coma musèus, exposicions, monuments, centres recreatius toristics, parcs d'atraccions o tematics, as quaus son dirèctament restacadi peth producte comercializat.
i) Es establiments comerciaus integradi en establiments otelèrs, tostemp qu’era activitat que s’i amie a tèrme age caractèr permanent e non s’i pogue accedir dirèctament des deth carrèr.
j) Es establiments comerciaus, de venta personalizada o en regim d'autoservici, es titulars des quaus siguen autonòms, microempreses o petites empreses, cossent damb eth critèri de classament europèu, tostemp qu'era superfícia de venta non supère es 150 mètres quarradi, e qu'agen ua aufèrta orientada essenciaument a productes de crompa quotidiana d'alimentacion.
k) Es establiments comerciaus, de venta personalizada o en regim d'autoservici es titulars des quaus siguen autonòms, microempreses o petites empreses, cossent damb eth critèri de classament europèu, plaçadi en municipis de mens de 5.000 abitants, tostemp qu'era superfícia de venta non supère es 150 mètres quarradi, damb era autorizacion prealabla deth plen municipau e era comunicacion der ajuntament ath departament competent en matèria de comèrç.
l) Es establiments dedicadi essenciaument e de manèra abituau ara venta de productes pirotecnics, que pòden demorar dauridi ath public, ath delà des dies de trabalh, toti es dimenges e hestèrs deth mes de junh pendent un maxim de quinze ores laguens dera franja orària comprenuda entre es sèt deth maitin e es dètz deth vrèspe.
m) Es activitats comerciaus efímères, sonque se son dirèctament e exclusivament restacades peth producte comercializat a un eveniment culturau, esportiu o firau damb eth quau coïncidís en temps, independentament dera modalitat comerciau en qué s'amie a tèrme.
n) Es establiments dedicadi essenciaument e de manèra abituau ara venta de libres pòden demorar dauridi ath public es dies 22 e 23 d'abriu, damb motiu dera jornada de Sant Jordi, s'un d'aguesti dus dies o toti dus son hestèrs.
o) Es establiments comerciaus dedicadi essenciaument ara venta de productes culturaus o de léser es titulars des quaus siguen autonòms, microempreses o petites empreses, cossent damb eth critèri de classament europèu, damb ua superfícia de venta que non supère es 300 mètres quarradi. S'a d'establir, mejançant ua orde deth conselhèr deth departament competent en matèria de comèrç, era relacion d’activitats comerciaus e es requisits entara aplicacion dera excepcion qu'establís aguesta letra.
2. Es establiments plaçadi en municipis toristics e es botigues ara man an d'auançar er orari de barrament as ueit deth vrèspe, coma maxim, es dies 24 e 31 de deseme, e an de demorar barradi es dies 1 de gèr e 25 de deseme.
3. Per rasons d'orde public, de convivéncia o mieiambientaus, es ajuntaments pòden acordar eth caractèr obligatòri de barrament en orari nocturn o era variacion der orari des establiments que vòlen acuelher-se a quaussevolh des causes d'exclusion der orari generau establit per aguest article, damb era comunicacion corresponenta ath departament competent en matèria de comèrç.
4. Es ajuntaments, per rasons d'orde public, de convivéncia o de salut publica, pòden proïbir era venta de begudes alcooliques enes botigues ara man en orari nocturn, de conformitat damb çò que determine era Lei 20/1985, deth 25 de junhsèga, de prevencion e assisténcia en matèria de substàncies que pòden generar dependéncia, o era legislacion que la substituïsque, damb era comunicacion corresponenta ath departament competent en matèria de comèrç.
Article 38. Determinacion des municipis toristics
1. Es ajuntaments pòden demanar, as efèctes des oraris comerciaus, d'acuelher-se ara condicion de municipi toristic se complissen bèth un des supausats següents: 
a) Se, per afluéncia sasoèra, era poblacion deth municipi equivalent a temps complèt annau (ETCA) ei superior ara chifra oficiau de poblacion empadronada segons er Institut d'Estadistica de Catalonha e se, ath delà, eth nombre de lotjaments toristics e dusaus residéncies ei superior ath nombre d'abitatges de residéncia primària.
b) S'en municipi concor bèra ua des circonstàncies següentes: 
1èra. Dispòse de bèth ben declarat auviatge dera umanitat, de bèth immòble d'interès culturau integrat en auviatge istoricoartistic o d'equipaments culturaus que genèren ua afluéncia annau acreditada de visitantes que supère eth nombre d'abitants deth municipi.
2au. S'i celèbre bèth gran eveniment esportiu o culturau de caractèr nacionau o internacionau.
3au. Dispòse de bèth airau comerciau damb ua aufèrta singulara e clarament diferenciada d'era qu'ei comuna enes centres comerciaus des principaus ciutats de Catalonha, era quau genère ua afluéncia annau acreditada de visitantes procedenti de dehòra de Catalonha superiora a un milion annau pendent un periòde consecutiu de cinc ans.
4au. A mès de 100.000 abitants e enregistre mès de 600.000  sojorns ar an immediatament anterior.
5au. Dispòse d'ua zòna portuària a on opèren creuèrs toristics e acredite era arribada per aguest mejan de transpòrt de mès de 400.000 passatgèrs en darrèr an.
2. Es ajuntaments des municipis que complisquen bèra ua des condicions der apartat 1 pòden optar entà acuelher-se ara excepcion de municipi toristic, ar efècte des oraris comerciaus, mejançant era presentacion d'ua proposicion fondamentada, aprovada peth plen der ajuntament, qu'a d'especificar s'era excepcion se demane entara totalitat deth municipi o sonque entà ua part, e indicar eth periòde der an ath quau se circonscriu era sollicitud, era franja orària de dubertura diària sollicitada e eth periòde de vigéncia dera excepcion, que non pòt èster superior a quate ans. Ad aguesta proposicion s'i an de júnher es informes següents: 
a) Informe dera cramba de comèrç der encastre territoriau afectat.
b) Informe des organizacions patronaus representatives deth sector deth comèrç, e tanben des associacions o agropacions de comerçants ath detalh representatives en municipi o enes zònes afectades. Se non i a associacions o organizacions de comerçants de caractèr locau se pòden aportar informes d'entitats patronaus de caractèr supramunicipau, e, se tanpòc non n'i a, d'entitats de caractèr generau.
c) Informe des agropacions de consumidors e usatgèrs, en encastre territoriau afectat.
d) Informe des organizacions sindicaus en encastre territoriau afectat.
3. Era determinacion d'un municipi coma toristic, ar efècte des oraris comerciaus, s'a de circonscríuer ath periòde sasoèr der an en qué eth municipi incremente era poblacion, cossent damb es paramètres der apartat 1. Ena circonstància a qué hè referéncia er apartat 1.b.2a, era determinacion deth municipi coma toristic, ar efècte des oraris comerciaus, se compren concernent as dates en qué se celèbre er eveniment.
4. Era direccion generau competenta en matèria de comèrç ei er organ a qui correspon d'aprovar o de denegar era proposicion a qué hè referéncia er apartat 2 e, s’ei eth cas, de modificar-la enes tèrmes que considère apertienti, damb er informe prealable preceptiu dera direccion generau competenta en matèria de torisme. Era resolucion qu'apròve, denègue o modifique era proposicion a d'èster publicada en bulletin oficiau dera província.
5. Era proposicion a qué hè referéncia er apartat 2 se considère denegada se non s'adòpte cap resolucion exprèssa en tèrme de tres mesi, a compdar dera presentacion dera proposicion.
6. Era condicion de municipi toristic pòt èster prorogada successivament per periòdes de quate ans mejançant era presentacion ara direccion generau competenta en matèria de comèrç, abans que s'acabe eth tèrme de vigéncia, d'ua naua proposicion que fondamente que contunhen en vigor es requisits que determinèren iniciaument era qualificacion de municipi toristic ar efècte des oraris comerciaus. Aguesta naua proposicion se considère denegada se non s'adòpte cap resolucion exprèssa en tèrme de tres mesi a compdar dera presentacion.
Article 39. Visibilitat der orari comerciau
Es establiments comerciaus an d'exposar er orari adoptat de manèra qu'era informacion sigue visibla ath public, tanben damb er establiment barrat.
Títol V. Activitats firaus
Capítol I. Concèptes, classament e publicitat deth calendari d'activitats firaus
Article 40. Posita e regim juridic dera activitat firau
1. As efèctes d'aguesta lei, son activitats firaus es manifestacions comerciaus qu'an per objècte era exposicion de bens o era aufèrta de servicis entà favorir-ne era coneishença, era innovacion e era difusion, promòir contactes e escambis comerciaus e apropar era aufèrta des diuèrses branques dera activitat economica ara demana, s'an es caracteristiques següentes: 
a) Auer ua durada minima d'un dia, maitin e vesprada, e maxim de quinze dies consecutius, damb un maxim de dues edicions ar an.
b) Amassar ua pluralitat d'expositors, en un recinte identificable, sigue barrat o ar aire liure, damb es servicis adaptadi entàs expositors e es visitants.
2. Demoren exprèssament excludidi der encastre d'aplicacion d'aguest títol: 
a) Es exposicions universaus, que se regissen pera Convencion de París deth 22 de noveme de 1928.
b) Es activitats congressuaus. En supausat que se celèbren amassa damb ua hèira, sonque aguesta demore subjècta ar encastre d'aplicacion d'aguest títol.
c) Es activitats que perseguisquen fins d'interès culturau, educatiu, scientific, artistic, civic o sociau.
d) Es activitats promocionaus o de venta de quaussevolh tipe  organizadi pes establiments comerciaus o per empreses especializades dedicades ara organizacion d'aguest tipe d'eveniments. En tot cas, es empreses e es activitats comerciaus demoren subjèctes ad aguesta lei e, sustot, ara norma reguladora des equipaments e des oraris comerciaus.
e) Es mercats adreçadi ath public en generau era activitat des quaus sigue era venta dirècta damb retirada de mercaderia, encara que receben era denominacion tradicionau de hèira.
3. Es activitats firaus demoren sometudes as normes sectoriaus especifiques relatives ath producte exposat e comercializat, s'ei eth cas.
Article 41. Concèptes de hèira e hèira mercat
1. As efèctes d’aguesta lei, se compren per hèira era activitat firau de caractèr periodic adreçada, principaument, ath public professionau.
2. As efèctes d’aguesta lei, se compren per hèira mercat era activitat firau de caractèr periodic adreçada ath public en generau, en qué tanben, d'ua manèra complementària, se pòden amiar a tèrme operacions comerciaus damb retirada de mercaderies, er objècte principau des quaus s'ajuste a ço que determine er article 40.1.
Article 42. Classament des activitats firaus
Es activitats firaus se classifiquen en multisectoriaus, s'era aufèrta exibida ei representativa de diferenti sectors, e monografiques s'era aufèrta exibida ei representativa d'un unic sector.
Article 43. Publicitat
Eth Govèrn a de hèr public annaument eth calendari d'activitats firaus de Catalonha. 
Capítol II. Intervencion administrativa enes activitats firaus
Article 44. Regim d'intervencion administrativa
1. Era organizacion des hèires demore subjècta ara comunicacion prealabla, ar inici de quinsevolhe des tràmits de besonh entara sua celebracion, ath departament competent en matèria de hèires. Aguesta comunicacion a d'èster presentada per organizador o, en sòn nòm, peth titular deth recinte firau.
2. Era organizacion de hèires mercat en espacis que non son de titularitat publica ei subjècta ara comunicacion prealabla ar ajuntament deth municipi a on s’a de hèr era hèira mercat, abans deth començament de quinsevolh des tràmits de besonh entara sua celebracion. S’era activitat firau se vò hèr en espacis de titularitat publica, er organizador a d'obtier era autorizacion prealabla der ajuntament.
3. Es ajuntaments an d'informar ath departament competent en matèria de comèrç sus es hèires mercat que les agen estat comunicades prealablamnet o qu'agen autorizat, damb er objectiu que poguen èster inscrites en Registre d'activitats firaus.
4. Era comunicacion prealabla a qué hèn referéncia es apartats 1 e 2 s'a de presentar ena hiestreta unica empresariau per miei des canaus de comunicacion qu'en cada moment s'abiliten, que n'a de dar traslat ath departament competent en matèria de comèrç o ar ajuntament, segons correspone. Aguesta comunicacion a d'includir, aumens, es donades d'identificacion dera part organizadora e dera activitat firau relatives ath nòm, es dates de celebracion, era periodicitat, era localitat, er emplaçament, era aufèrta de productes e servicis que se vòlen exposar e eth public a qui s'adrece.
5. Eth departament competent en matèria de comèrç a de velhar tà pr'amor que se mantenguen actualizades es donades corresponentes a cada edicion de cada activitat firau.
Article 45. Seguretat e orde public
Er organizador d'ua activitat firau s'a de responsabilizar dera mantenença der orde public laguens der espaci firau e n’a de garantir eth compliment dera norma aplicabla entara seguretat des persones, es productes, es installacions industriaus e eth miei ambient, sense prejudici des competéncies qu'era legislacion autrege as fòrces e es còssi de seguretat.
Capítol III. Registre d'activitats firaus
Article 46. Registre d'activitats firaus
1. Eth departament competent en matèria de comèrç susvelhe eth Registre d'activitats firaus, en quau s'inscriuen d'ofici es hèires e hèires mercat qu'an estat comunicades, ar objècte de poder elaborar e difóner annaument eth calendari de hèires de Catalonha, a efèctes promocionaus, e tanben eth compliment de çò qu’establís er article 121.3 der Estatut d'autonomia de Catalonha, en çò que hè as hèires internacionaus.
2. Eth Registre d'activitats firaus a de contier un apartat especific, permanentament actualizat, damb es hèires e es hèires mercat d'importància especiau en Catalonha.
3. Eth Govèrn a d'establir per reglament es critèris objectius pr'amor qu'es activitats firaus poguen accedir ar apartat especific deth Registre d'activitats firaus a qué hè referéncia er apartat 2.
Article 47. Organizacion
1. Quaussevolh cambiament d'ua activitat firau qu'afècte as donades que figuren en Registre d'activitats firaus s'a de comunicar ath departament competent en aguesta matèria tà pr'amor que siguen actualizades.
2. Es donades que figuren en Registre d'activitats firaus son publiques, cossent damb era norma reguladora dera transparéncia e er accès ara informacion publica, e er emparament de donades.
Article 48. Hèires internacionaus
Eth departament competent en matèria d'activitats firaus exercís es competéncies en matèria de hèires internacionaus que se celèbren en Catalonha, cossent damb er article 121.2 der Estatut.
Títol VI. Artesania
Article 49. Organizacion e promocion dera artesania
Eth Govèrn a de velhar pera organizacion deth sector mestierau e promòir-ne autant eth desvolopament, era modernizacion e er emparament coma era comercializacion des sòns productes e servicis per miei de quaussevolh des modalitats d'activitat comerciau e prestacion de servicis qu'establís aguesta lei.
Article 50. Eveniments mestieraus
1. Es institucions e es entitats publiques e privades qu'an per objècte era exposicion, era difusion e era venta de bens an d'impulsar era organizacion d'eveniments que promòiguen era artesania e era aufèrta de prestacion de servicis de caractèr mestierau.
2. Quina activitat publica que sigue amiada a tèrme per mestieraus, en quaussevolh des diferenti formats, pr'amor que poguen èster includidi ena denominacion mestierau, a d'includir productes elaboradi per persones o empreses damb era acreditacion deth carnet de mestierau o empresa mestierau e damb eth distintiu de productes d'artesania.
3. Es eveniments de promocion dera artesania pòden adoptar es formules de hèira o de hèira mercat, damb era denominacion, en aguest darrèr cas, de hèira mercat d'artesania s'es expositors son mestieraus, cossent damb era definicion establida pera norma reguladora sus era activitat artesanau, tostemp que s'ajusten as paramètres establidi peth títol V.
4. Demoren excludides dera consideracion d'eveniment mestierau es activitats comerciaus o d'aufèrta de prestacion de servicis era fin principau des quaus ei era comercializacion de productes o era prestacion de servicis destinadi ath public en generau, independentament dera denominacion adoptada o dera modalitat comerciau emplegada.
5. En foncion dera formula adoptada ei aplicabla aguesta lei o quaussevolh auta de caractèr generau o sectoriau que li sigue aplicabla, independentament dera denominacion que s'emplegue entà designar er eveniment mestierau.
Títol VII. Esturments de collaboracion
Article 51. Conselh Locau de Comèrç
1. Cada municipi o agropacion de municipis pòt crear un conselh locau de comèrç, qu'actue coma organ collegiat de participacion, coordinacion, cooperacion e collaboracion entre era Administracion locau e es agents representatius deth sector comerciau.
2. Eth conselh comarcau pòt assumir es foncions d'Administracion locau laguens eth conselh locau de comèrç as municipis de mens de vint comèrci minoristes o que non agen associacions de comerçants e atau ac decidisque eth conselh comarcau corresponent.
3. Formen part deth conselh locau de comèrç ua persona en representacion de cadua des associacions de comerçants e consumidors d'encastre locau existenti ath municipi e eth madeish nombre de representants dera Administracion locau, e tanben, s'eth cas ei, ua persona en representacion dera Generalitat. Exercís era secretaria era persona designada ar efècte pera Administracion locau, qu'assistís ath conselh locau de comèrç damb votz mès sense vòt.
4. En cas des conselhs locaus de comèrç des granes ciutats, tanben ne pòden formar part, ath delà des persones a qué hè referéncia er apartat 2, ua persona era representacion des federacions d'associacions de comerçants dera demarcacion territoriau corresponenta e ua en representacion dera cramba oficiau de comèrç. En aguest supausat, s'a d'incrementar eth nombre de representants dera Administracion locau enquia igualar eth nombre de representants deth sector comerciau presents en conselh locau de comèrç.
5. Eth conselh locau de comèrç s'amasse aumens un còp ar an, a iniciativa der ajuntament.
Article 52. Formalizacion de convènis
Era Administracion dera Generalitat, era Administracion locau e es entitats publiques an de collaborar, laguens er encastre des competéncies respectives, entà garantir era aplicacion d'aguesta lei. Damb aguesta fin pòden formalizar, s'ei eth cas, convènis de collaboracion. Damb era madeisha fin, per rasons d'agilitat e eficiéncia, tanben pòden establir convènis de collaboracion damb es entitats que representen sectors professionaus e es que representen encastres territoriaus dera distribucion comerciau e era prestacion de servicis.
Títol VIII. Foment dera competitivitat deth comèrç
Article 53. Concèpte, objècte e contengut
1. Eth departament competent en matèria de comèrç, amassa damb es politiques de foment qu'amien a tèrme es ajuntaments en marc des sues competéncies, a de méter en practica politiques de foment dera competitivitat deth comèrç urban entà contribuïr a melhorar-ne era eficiéncia, era competitivitat e era sostenibilitat, e méter ara man deth sector es esturments que permeten as sòns integrants auer mès capacitat d'adaptacion ar entorn actuau, de creishement e d'internacionalizacion. Aguestes politiques s'an de concretar per miei de plans que desvolopen objectius e accions entà periòdes determinadi.
2. Eth Govèrn a d'establir programes annaus entà: 
a) Garantir era continuïtat dera activitat enes zònes comerciaus existentes e facilitar-ne eth relèu, sense prejudici deth foment de naues implantacions, entà mantier era vertebracion urbana des pòbles e es ciutats de Catalonha.
b) Desvolopar plans de carrèrs o airaus d'interès economic des deth punt de vista dera activitat comerciau e dera prestacion de servicis.
c) Establir programes de supòrt as plans estrategics des airaus de gestion des centres comerciaus urbans.
d) Establir programes entath foment, era mantenença e era sostenibilitat deth comèrç en entorn rurau, sense prejudici de naues implantacions, damb er objectiu de mantier era dinamizacion sociau que represente era continuitat d'aguest comèrç enes poblacions petites.
e) Fomentar era competitivitat des empreses de comèrç e artesania a mejan e long tèrme, per miei dera formacion, era captacion de talent, era innovacion, eth creishement e era internacionalizacion. Entara concrecion d'aguesti programes, eth departament competent en matèria de comèrç a de compdar damb era participacion des entitats comerciaus e d'artesania, es universitats e es escòles universitàries que trabalhen ena matèria.
f) Elaborar plans entà promòir er associacionisme comerciau e es aliances estrategiques entre es diferentes formes de comèrç e de prestacion de servicis.
g) Elaborar programes de formacion entà incrementar era professionalizacion e er impuls dera creativitat en entorn comerciau.
h) Establir programes de supòrt ara digitalizacion massiva deth comèrç de proximitat e d'auanç ena robotizacion e era distribucion.
3. Es politiques de foment dera competitivitat deth comèrç urban an d'includir un tractament especific entath comèrç damb valor istorica.
4. Es corporacions locaus, cossent damb era legislacion de regim locau, pòden amiar a tèrme politiques de foment cossent damb es competéncies respectives.
5. Es requisits e es procediments entà poder-se acuélher as programes e as incentius entath foment dera competitivitat deth comèrç urban s'an d'establir per reglament.
Article 54. Airaus de promocion economica urbana
1. Es politiques de foment dera competitivitat deth comèrç urban an de tier en compde, d'ua manèra especiau, era implantacion e eth desvolopament d'airaus de promocion economica urbana, qu'an per fin era reactivacion, eth foment e era melhora dera competitivitat dera economia urbana en un airau damb ua nauta concentracion comerciau delimitada d'un municipi e que poténcien era cooperacion dera Administracion damb es agents socioeconomics implicadi en desvolopament des centres e es èishi comerciaus urbans.
2. Es fins des airaus de promocion economica urbana son: 
a) Arténher melhores especifiques de caractèr economic.
b) Completar es servicis que prèsten es administracions.
c) Afavorir er associacionisme e era participacion enes politiques economiques publiques.
d) Arténher hèr accions que complèten era accion deth govèrn locau, qu’en cap cas non pòden implicar ua privatizacion dera gestion der espaci public.
3. Es airaus de promocion economica urbana an de disposar d'un plan estrategic entà establir es activitats promocionaus mès apropriades e d'ua geréncia professionau entath compliment des sues fins, e s'an de fondamentar ena collaboracion e en un finançament especific.
Títol IX. Inspeccion e procediment sancionador
Capítol I. Inspeccion
Article 55. Inspeccion en matèria de comèrç
1. Era Administracion dera Generalitat, per miei dera direccion generau competenta en matèria de comèrç, e es administracions locaus, en encastre des competéncies respectives, an d'amiar a tèrme es accions d'inspeccion e contraròtle de besonh entà garantir eth compliment d'aguesta lei e era rèsta dera norma aplicabla en matèria de comèrç.
2. Es accions d'inspeccion e contraròtle an d'èster proporcionades, non discriminatòries, transparentes, objectives, e èster clarament e dirèctament restacades as precèptes d'aguesta lei e ara rèsta dera norma en matèria de comèrç.
3. Era direccion generau competenta en matèria de comèrç, entà garantir eth compliment d'aguesta lei e era rèsta dera norma aplicabla, a d'establir annaument eth plan d'inspeccion en matèria de comèrç, qu’a d'includir es critèris entà dessenhar es accions inspectores de comprobacion e investigacion que s'agen d'amiar a tèrme, es quaus an caractèr reservat e non pòden èster objècte de publicitat.
4. Eth personau adscrit ath departament competent en matèria de comèrç e eth personau adscrit ara Administracion locau qu'amien a tèrme es prètzhèts d'inspeccion an d'èster foncionaris e an, en exercici des sues foncions, era condicion d'autoritat publica, çò que les conferís era potestat de sollicitar era collaboracion o era ajuda de quaussevolh auta autoritat publica, includidi es membres des fòrces e es còssi de seguretat.
5. Era activitat inspectora se sosmet as principis e es normes generaus establidi pera Lei der Estat 39/2015, der 1 d'octobre, deth procediment administratiu comun des administracions publiques, e pera Lei 26/2010, deth 3 d'agost, de regim juridic e procediment des administracions publiques de Catalonha.
Article 56. Obligacions des inspectors
Eth personau adscrit ath departament competent en matèria de comèrç e eth personau adscrit ara Administracion locau qu'amien a tèrme prètzhèts d'inspeccion an, en exercici des sues foncions, es obligacions següentes: 
a) Identificar-se coma inspector, exceptat des supausats en qué aguesta identificacion pogue afectar negativament as objectius dera inspeccion. Eth sistèma d'acreditacion qu'identifique ath personau qu'amie a tèrme era inspeccion s'a de definir per reglament.
b) Sauvar secret respècte de toti es ahèrs des quaus age coneishença en exercici des foncions d'inspeccion.
c) Tractar ara persona inspeccionada damb respècte e deferéncia, informar-la des sòns drets e déuers, e facilitar-li era informacion de besonh entath compliment des sues obligacions.
Article 57. Facultats des inspectors
1. Eth personau adscrit ath departament competent en matèria de comèrç qu'amie a tèrme es prètzhèts d'inspeccion a, en exercici des sues foncions, es facultats següentes: 
a) Investigar e controtlar as titulars des activitats entà verificar eth compliment dera norma comerciau aplicabla.
b) Accedir liurament e dirèctament, sense preavís, a quaussevolh empresa o establiment comerciau e es sòns annèxes, damb es limits qu'en cada cas establisque eth marc normatiu aplicable.
c) Requerir era documentacion mercantila, comptabla, o de quaussevolh aute tipe, que considère considerabla entara investigacion, e auer-i accès.
d) Avertir as persones inspeccionades des irregularitats detectades e requerir-les tà pr'amor que siguen esmendades e s'adapten ara norma.
e) Demanar informacion a quaussevolh administracion.
f) Demanar, autant a entitats publiques coma entitats privades, era informacion que considère de besonh entar exercici dera sua foncion inspectora, includida era informacion que contengue donades de caractèr personau de tresaus, cossent damb era norma reguladora der emparament de donades.
g) Requerir, d'ua manèra digna de fe, era preséncia des persones inspeccionades o de quaussevolh auta persona que sigue de besonh ar efècte dera inspeccion, o qui les represente, enes dependéncies dera Administracion publica, en establiment public inspeccionat, en domicili sociau  dera empresa, enes burèus administratius o en lòc a on magazinen, se distribuïsquen o se comercializen es productes o se prèsten es servicis, entà amiar a tèrme era inspeccion.
h) Practicar es pròves pertinentes, hèr es mesuraments e préner es mòstres des productes o mercaderies des empreses o establiments publics objècte dera inspeccion. Eth procediment qu'a de seguir eth personau qu'amie a tèrme es foncions d'inspeccion entara practica des pròves e era prenuda de mòstres s'a d'establir per reglament.
i) Adoptar, en cassi d'urgéncia, es mesures provisionaus pertinentes, que posteriorament an d'èster ratificades per organ competent, en acòrd d'iniciacion deth procediment.
j) Sollicitar, se pertòque, era assisténcia des còssi e fòrces de seguretat en compliment des prètzhèts d'inspeccion.
k) Amiar a tèrme prètzhèts d'analisi deth mercat, orientadi a obtier informacion que permete apregondir ena coneishença deth sector comerciau, a fin d'incorporar-la enes accions pròpries de vigilància e contraròtle.
2. En cas que, en cors des sues accions de comprobacion, era inspeccion de comèrç detècte indicis d'incompliments dera norma dera orde sociau, n'a de dar traslat ara Inspeccion de Trabalh, a fin qu'aguesta inície es accions encaminades a verificar aguesti incompliments, s'ei eth cas.
Article 58. Déuers des persones qu'atien as inspectors
Es persones qu'atien as inspectors, a requeriment d'aguesti, an de: 
a) Identificar-se mejançant quaussevolh des documents oficiaus establidi legaument.
b) Provedir tota era informacion requerida o còpia intègra dera documentacion que se les sollicite.
c) Perméter e facilitar era inspeccion, er accès as locaus, establiments e empreses que ne son objècte, e tanben era prenuda de mòstres o mercaderies.
d) Atier as inspectors damb respècte.
Article 59. Actes e informes
1. Es hèts constatadi peth personau dera Administracion que, ena sua condicion d'autoritat, complisque prètzhèts d'inspeccion e que se formalizen en un document public en qué s'obsèrven es requisits legaus pertinenti, an valor probatòria e presompcion de veracitat, exceptat de pròva contrària.
2. Eth personau inspector, en exercici des sues accions d'inspeccion e contraròtle, pòt estiéner actes e eméter informes.
3. Es actes d'inspeccion an d'èster numerotades e recuélher, aumens, es donades següentes: 
a) Identificacion dera persona qu'amie a tèrme era inspeccion.
b) Data, ora e lòc dera inspeccion.
c) Nòm e cognòms o rason sociau e donades administratives d'identificacion publica dera persona objècte d'inspeccion. En cas que i age ua o mès persones compareishentes, nòm e cognòms, donades administratives d'identificacion publica e, s'ei eth cas, qualitat dera sua representacion.
d) Es hèts e es donades qu'er inspector considère considerables en exercici des sues foncions d'inspeccion e contraròtle.
e) Es manifestacions que hèsque era persona que compareish.
f) Era sollicitud d'adopcion de mesures provisionaus, quan correspone.
g) Signatura der inspector.
4. En cas que s'investiguen activitats o servicis canalizadi per miei de servicis dera societat dera informacion en qué non sigue possible esténer era acta deuant era persona responsabla dera activitat o en cas qu'era preséncia d'aguesta pogue frustrar era fin dera inspeccion, s'a de notificar eth contengut dera acta ad aguesta persona pr'amor qu'apòrte es donades requerides e pogue hèr es manifestacions pertinentes.
5. Es informes se pòden eméter quan siguen considerables entar aclariment des hèts inspeccionadi o ben quan era constatacion dera infraccion depenerà dera documentacion liurada pera persona inspeccionada damb posterioritat ara acta d'inspeccion.
6. Es informes an d'èster numerotadi e recuélher, aumens, es donades següentes: 
a) Identificacion dera persona qu'amie a tèrme era inspeccion.
b) Data e ora dera inspeccion.
c) Nòm e cognòms o rason sociau e donades administratives d'identificacion publica dera persona objècte d'inspeccion.
d) Es hèts e es donades qu'er inspector considère considerables en exercici des sues foncions d'inspeccion e contraròtle.
e) Era sollicitud d'adopcion de mesures provisionaus, quan correspone.
f) Signatura der inspector.
7. Era acta e er informe pòden recuélher, en quaussevolh sòrta de supòrt, era documentacion e era informacion qu'era persona qu'amie a tèrme era inspeccion estime de besonh, era quau s'a d'incorporar en annèxes degudament diligenciats.
Article 60. Efèctes des accions des inspectors
1. Es actes o es informes emetudi pes inspectors an de proposar: 
a) Era iniciacion deth procediment sancionador.
b) Er archivament des diligéncies.
c) Era inibicion en favor de un aute organ competent.
d) Era continuacion des accions o de quaussevolh auta mesura que se considère adaptada.
2. Un còp analizada era proposicion formulada pera persona qu'a amiat a tèrme era inspeccion, er organ competent a de decidir era destinacion des accions practicades.
Capítol II. Procediment sancionador
Article 61. Reglamentacion aplicabla
Eth procediment sancionador s'a d'ajustar a çò qu’establissen aguesta lei, era norma que la desplegue, eth Decret 278/1993, deth 9 de noveme, sus eth procediment sancionador d'aplicacion as encastres de competéncia dera Generalitat, era Lei 26/2010, era Lei der Estat 39/2015, era Lei der Estat 40/2015, der 1 d'octobre, de regim juridic deth sector public, e quina auta norma que sigue que les substituïsque o complète.
Article 62. Informacion e accions prealables
1. Damb anterioritat ar inici deth procediment, er organ competent entà iniciar-lo pòt daurir un periòde d'informacion o accions prealables damb era fin de conéisher es circonstàncies deth cas concrèt e era conveniéncia o non d'iniciar eth procediment.
2. Es accions prealables s'an d'orientar a determinar, dera manèra mès precisa possibla, es hèts susceptibles de motivar era iniciacion deth procediment, era identificacion dera persona o persones que pòden èster responsables e es circonstàncies considerables que i concorren.
3. Correspon ath personau competent en matèria de comèrç que complís prètzhèts d'inspeccion hèr es accions prealables a qué hè referéncia eth capítol I.
Article 63. Inici deth procediment
1. Eth procediment sancionador s'inície d’ofici, per acòrd der organ competent, coma conseqüéncia d'ua orde superiora, a peticion rasonada de d'auti organs o per denóncia.
2. Er organ competent entà iniciar eth procediment sancionador ei çò que determine era norma d'organizacion e d'estructura deth departament competent en matèria de comèrç.
3. En cas qu'es hèts poguen èster constitutius de presomptives infraccions penaus, an d'èster comunicadi ara jurisdiccion penau. Se, un còp iniciat eth procediment, era Administracion a constància dera existéncia d'un procès penau damb identitat de subjècte, hèt e fondament, er organ competent entà incoar eth procediment administratiu sancionador n'a d'acordar era suspension enquia que non s'apròve era resolucion judiciau corresponenta, e pòt adoptar es mesures cautelares qu'estime de besonh, es quaus an d'èster notificades as interessadi. S'era resolucion judiciau fèrma aprècie era existéncia de delicte o fauta, era Administracion a de declarar conclús eth procediment administratiu sancionador; en cas contrari, s'era resolucion judiciau non aprècie era existéncia de delicte o fauta, s'a de lheuar era suspension e contunhar era tramitacion deth procediment administratiu sancionador.
Article 64. Instruccion
1. Er organ competent entà iniciar eth procediment sancionador a de nomentar ar instructor entre eth personau foncionari adscrit ara unitat competenta en matèria de procediment dera direccion generau competenta en matèria de comèrç, qu’a d'èster necessàriament ua persona licenciada en dret. En madeish moment se pòt nomentar ath secretari der expedient.
2. Er instructor a de hèr es actes d'instruccion de besonh entara determinacion, era coneishença e era comprobacion des hèts sus es quaus s'a de prononciar era resolucion.
3. Es foncions der instructor son es qu'establissen era Lei 26/2010 e era Lei der Estat 39/2015, o es normes que les substituïsquen o complèten.
Article 65. Practica des pròves 
1. Er interessat en procediment pòt proposar ena fasa d'allegacions ar acòrd d'iniciacion deth procediment o, s'ei eth cas, en plec de cargues es pròves que creigue de besonh entara sua defensa. Atau madeish, era Administracion pòt ordenar era practica des pròves que considère pertinentes.
2. Er instructor sonque pòt refusar motivadament es pròves proposades per interessat quan les considère manifèstament improcedentes o innecessàries o quan comprene que non pòden alterar era resolucion finau en favor deth presomptiu responsable.
Article 66. Potestat sancionadora
Era potestat entà adoptar es resolucions sancionadores correspon ath Govèrn, as organs deth departament competent en matèria de comèrç, cossent damb çò que se determine per reglament, e as organs corresponents des ajuntaments en encastre des sues competéncies.
Article 67. Procediment sancionador abreujat
En cas d'infraccions que s'agen de qualificar de leugères, se pòt instruïr un procediment sancionador abreujat, se se tracte d'infraccions flagrantes e es hèts an estat recuelhudi ena acta corresponenta o en denóncia dera autoritat competenta.
Article 68. Caducitat
1. Se transcorren dotze mesi des dera data der acòrd d'iniciacion deth procediment sancionador e non se n'a notificat era resolucion, se produsís era caducitat deth procediment, exceptat deth procediment sancionador abreujat, en qué eth tèrme de caducitat ei de sies mesi.
2. Era caducitat pòt èster declarada d'ofici o allegada pes imputadi. S'er organ competent accèpte era allegacion, se declare concludit er expedient e se decrète er archiu des accions.
Article 69. Prescripcion des infraccions e des sancions
1. Es infraccions fòrça grèus prescriuen ath cap de cinc ans; es grèus, ath cap de dus ans, e es leugères, ath cap de dètz-e-ueit mesi.
2. Es sancions fòrça grèus prescriuen ath cap de tres ans; es grèus, ath cap de dus ans, e es leugères, ath cap d'un an.
3. Es tèrmes de prescripcion s'an de computar cossent damb era legislacion generau aplicabla as infraccions e as sancions.
Article 70. Mesures provisionaus
1. Er organ competent entà resòlver pòt adoptar, per acòrd motivat, es mesures de caractèr provisionau que considère de besonh entà assegurar era eficacitat dera resolucion que se pogue adoptar, cossent damb çò qu'establissen era Lei der Estat 39/2015 e era Lei 26/2010, o es normes que les substituïsquen o complèten.
2. Ena adopcion des mesures provisionaus s'a de tier en compde: 
a) Era existéncia d'elements de jutjament sufisents que justifiquen era adopcion.
b) Era proporcionalitat e era idoneïtat des mesures en atencion as hèts e es circonstàncies determinantes dera incoacion e era resolucion der expedient sancionador.
c) Era adopcion des mesures mens prejudiciaus possibles entàs afectadi.
d) Eth hèt impossible d'adoptar mesures que poguen causar prejudicis de difícil o d'impossible apariament o qu'impliquen era violacion de drets emparadi pes leis.
3. Pendent era tramitacion deth procediment, es mesures provisionaus, d'ofici o a instància de part, pòden èster lheuades o modificades per acòrd motivat der organ competent, en vertut de circonstàncies sobrevengudes o se non s'an podut tier en compde en moment dera adopcion. En quinsevolhe cas, es mesures provisionaus s'extinguissen quan era resolucion administrativa que met fin ath procediment produsís es sòns efèctes.
4. Abans der inici deth procediment, er organ competent entà iniciar o instruïr eth procediment, d'ofici o instància de part, en cassi d'urgéncia inajornabla e entar emparament provisionau des interèssi implicadi, pòt adoptar de manèra motivada es mesures provisionaus que siguen de besonh e proporcionades, cossent damb er apartat 2.
5. Es mesures provisionaus adoptades abans der inici deth procediment an d'èster confirmades, modificades o lheuades en acòrd d'iniciacion deth procediment, que s'a d'aprovar laguens des quinze dies següents ara adopcion e que pòt èster objècte deth recors que calgue. En quinsevolhe cas, es mesures provisionaus demoren sense efècte se non s'inície eth procediment en tèrme de quinze dies o s'er acòrd d'iniciacion non s'i pronóncie exprèssament.
Títol X. Infraccions e sancions
Capítol I. Infraccions
Article 71. Tipes d'infraccion
Es infraccions per incompliment de çò qu'establís aguesta lei se classifiquen en leugères, grèus e fòrça grèus.
Article 72. Infraccions leugères
1. En çò que hè ar exercici dera activitat comerciau e era prestacion de servicis, son infraccions leugères: 
a) Non complir es condicions entar accès ara activitat comerciau e ara prestacion de servicis qu'establís er article 7.
b) Non complir es condicions e es requisits qu'establís er article 8 entar exercici de quaussevolh activitat comerciau o de prestacion de servicis en encastre territoriau de Catalonha, sense prejudici de d'auti tipes d'infraccions qu'establisque era norma sectoriau especifica.
c) Exercir era activitat comerciau minorista simultanèament damb d’autes activitats, en tot non complir çò qu'establís er article 10.
2. Ei infraccion leugèra non hèr es comunicacions qu'establís aguesta lei, e tanben non hèr es declaracions responsables preceptives.
3. En çò que hè ara estructura e es condicions intèrnes des establiments comerciaus, ei infraccion leugèra non complir çò qu'establissen aguesta lei e era rèsta dera norma catalana, estatau e locau respècte des productes que se comercializen o era natura des servicis que se prèsten.
4. En çò que hè ara venta non sedentària, son infraccions leugères: 
a) Er exercici dera venta non sedentària en tot non complir çò qu'establissen aguesta lei, es reglaments que la despleguen e es ordenances municipaus que la regulen. Tanben son responsables dera infraccion es persones que i participen, es que contribuïssen a cometer-la o que ne faciliten era comission, e tanben es persones qu'aquerissen es bens o es servicis aufridi.
b) Er exercici dera venta non sedentària dehòra des dates, des oraris, deth perimètre o der itinerari autorizadi, e tanben era que non complisque es dimensions o es condicions d'accès establides pera ordenança municipau corresponenta.
c) Er exercici dera venta non sedentària sense auer visibla era autorizacion der ajuntament corresponenta, que s'a d'exibir de manèra permanenta ena parada de venta o en veïcul botiga.
d) Er exercici dera venta non sedentària en espacis de titularitat privada en tot non complir çò qu'establís aguesta lei entàs establiments comerciaus en generau.
5. En çò que hè ara venta a distància, ei infraccion leugèra non complir es requisits qu'establissen aguesta lei e era rèsta dera norma catalana, e tanben era norma comunitària, estatau e locau aplicabla.
6. En çò que hè as locaus destinadi essenciaument ara venta automatica, ei infraccion leugèra non complir era norma aplicabla.
7. En çò que hè ara venta en subasta publica, son infraccions leugères: 
a) Non complir es condicions o es requisits entar exercici dera venta en subasta publica establidi per article 18.
b) Amiar a tèrme era venta en subasta publica empreses que non se dediquen exclusivament ad aguesta activitat.
8. En çò que hè as activitats de promocion damb fin extintiva, ei infraccion leugèra non complir es condicions generaus establides per article 19.
9. En çò que hè ara venta en rebaishes, ei infraccion leugèra hèr-ne en tot non complir çò qu'establís er article 20.
10. En çò que hè ara venta en rebaishes, ei infraccion leugèra non complir çò qu'establís er article 21.
11. En çò que hè as ventes de saldos, ei infraccion leugèra non complir çò qu'establís er article 22.
12. En çò que hè as establiments especializadi ena venta d'excedents, ei infraccion leugèra non complir es condicions qu'establís er article 23 entar exercici d'aguesta venta.
13. En çò que hè as condicions generaus des activitats de promocion damb fin incentivadora, son infraccions leugères: 
a) Non complir es condicions qu'establís er article 24.
b) En çò que hè as ventes e ara prestacion de servicis damb present, hèr-ne en tot non complir çò que dispòse er article 25.
c) En çò que hè as aufèrtes conjuntes, hèr-ne en tot non complir çò qu'establís er article 26.2.
14. En çò que hè as activitats proibides, son infraccions leugères: 
a) Er exercici dera activitat comerciau o era prestacion de servicis en espacis de titularitat publica o privada sense es condicions legaument establides entà exercir-les.
b) Er aufriment o era venta, per part des entitats a qué hè referéncia er article 27.2, de productes o servicis ath public en generau o en tot non complir es condicions establides per aguest article.
c) Era imposicion as comerçants, per part des provedidors o es distribuidors, de tractes discriminatòris respècte d'autes, e tanben era negativa injustificada a provedir-les es sòns productes o servicis.
d) Non complir çò qu'establís er article 28 en çò que hè ara proïbicion der aufriment o era venta en casa de productes o servicis.
e) Non complir çò qu'establís er article 29 en çò que hè ara venta en cadea o en piramida.
f) Non complir era proïbicion de determinades practiques comerciaus a qué hè referéncia er article 30.
15. En çò que hè ara obligacion de véner e ara ruptura d'estòcs, ei infraccion leugèra non complir çò qu'establissen es articles 31 e 32.
16. En çò que hè as oraris comerciaus, son infraccions leugères: 
a) Daurir er establiment comerciau en orari non autorizat.
b) Non complir eth temps maxim de dubertura establit entar establiment comerciau. 
c) Daurir er establiment comerciau en dimenge o dia hestèr non autorizat.
d) Non auer exposat er orari de dubertura der establiment comerciau de manèra visibla ath public, tanben damb er establiment barrat.
17. Son infraccions leugères es autes infraccions que non pertòque de qualificar de grèus.
Article 73. Infraccions grèus
1. En çò que hè ara venta en subasta publica, son infraccions grèus: 
a) Non hèr a constar enes anóncis e enes licitacions qu'er article objècte de venta en subasta ei ua imitacion o un article aparentament preciós.
b) Non hèr a constar enes anóncis e enes licitacions qu'er article objècte d'ua venta en subasta que s'acompanhe damb eth nòm, es iniciaus o era signatura der autor non n'ei er originau.
c) Non assegurar-se, era empresa subastadora, prealablament ar inici dera subasta, dera procedéncia legitima de toti es objèctes que s'i includissen.
2. En çò que hè as condicions generaus des activitats de promocion damb fin estentiva, ei infraccion grèu hèr publica coma ua modalitat de venta damb fin estentiva era que, cossent damb çò qu'establís aguesta lei, non s'ajuste ad aguesta modalitat.
3. En çò que hè ara venta en rebaishes, son infraccions grèus: 
a) Amiar a tèrme era venta en rebaishes en tot non complir çò qu'establís er article 20 quan era empresa infractora hèsque publicitat en quaussevolh mejan de comunicacion, aumens, d'artenhuda territoriau de Catalonha.
b) Amiar a tèrme era venta en rebaishes de productes defectuosi, deterioradi, desparelhadi, que presenten quaussevolh mancança damb relacion ath madeish producte originau metut ara venta o que se considèren manifèstament obsolèts.
c) Amiar a tèrme era venta en rebaishes d'unitats d'un producte aquerides exprèssament damb aguesta fin.
4. En çò que hè ara venta a pèrta, ei infraccion grèu aufrir productes o hèr ventes ath public damb pèrta.
5. En çò que hè ara venta non sedentària, amiar a tèrme aguest tipe de venta sense auer era autorizacion der ajuntament corresponent.
6. En çò que hè ath pagament a provedidors, son infraccions grèus: 
a) Non complir es tèrmes de pagament as quaus se referís er article 35.1 cossent damb era legislacion en vigor en matèria de morositat enes operacions comerciaus.
b) Non complir es comerçants era obligacion de documentar, en moment de hèr-se eth liurament dera mercaderia, era operacion de liurament e recepcion, damb indicacion exprèssa dera data en qué s'amie a tèrme, e tanben non conservar eth document acreditatiu pendent eth periòde d'un an.
7. En çò que hè as infraccions a qué hè referéncia er article 72.16 en matèria d'oraris comerciaus, ei infraccion grèu hèr publicitat d'ua dubertura non autorizada en un o mès mejans de comunicacion de, aumens, artenhuda supramunicipau.
8. En çò que hè as infraccions der article 72.16 en matèria d'oraris comerciaus, ei infraccion grèu superar era empresa infractora, laguens der airau d'influéncia der establiment en qüestion, era quòta de 10% en un sector determinat dera activitat comerciau.
9. En çò que hè as accions d'inspeccion, informacion o investigacion, son infraccions grèus: 
a) Negar-se o resistir-se a provedir donades o a facilitar era informacion requerida pes autoritats competentes o es sòns agents en compliment des foncions d'inspeccion, informacion o investigacion enes matèries objècte d'aguesta lei.
b) Facilitar informacion faussa, inexacta o parciau as autoritats competentes o as sòns agents en compliment des foncions d'inspeccion, informacion o investigacion enes matèries objècte d'aguesta lei.
c) Amiar a tèrme accions coma era coaccion, era resisténcia, era represalha o quaussevolh auta forma  de pression o temptativa contra es agents facultats entar exercici des activitats d'inspeccion, informacion o investigacion enes matèries objècte d'aguesta lei.
d) Limitar o hèr impossible as autoritats competentes o as sòns agents er accès as establiments comerciaus o as locaus des empreses objècte des activitats d'inspeccion, informacion o investigacion enes matèries objècte d'aguesta lei.
10. Manipular, transportar o hèr a desaparéisher es mòstres depausades o es mercaderies intervengudes pes foncionaris competents coma mesura cautelara.
11. Non disposar des autorizacions o licéncies corresponentes qu'establís aguesta lei.
12. Consignar donades fausses enes declaracions responsables preceptives o en quaussevolh auta documentacion adreçada ara Administracion a qué hè referéncia aguesta lei.
13. Reincidir ena comission d'infraccions qualificades de leugères en un periòde de dus ans.
14. Cométer infraccions que non pertòque de qualificar de fòrça grèus.
Article 74. Infraccions fòrça grèus
Son infraccions fòrça grèus: 
a) Recidivar ena comission d'infraccions qualificades de grèus en un periòde de cinc ans, tostemp que non se produsisquen coma conseqüéncia dera reïncidéncia en infraccions leugères.
b) Cométer infraccions que poguen dar lòc a prejudicis que, pera sua importància, poguen produsir alteracions grèus dera activitat comerciau.
c) Cométer ua infraccion que repòrte un benefici illicit que supère er impòrt maxim des infraccions qualificades de grèus.
d) Superar, en matèria d'oraris comerciaus, cossent damb er article 72.16, laguens der airau d'influéncia der establiment, era quòta deth 20% en un sector determinat dera activitat.
Capítol II. Sancions
Article 75. Classes de sancions
Es titulars des organs deth departament competent en matèria de comèrç pòden imposar es sancions següentes: 
a) Multa.
b) Barrament temporau der establiment infractor.
c) Publicitat des sancions.
Article 76. Quantitat des sancions
Es infraccions que tipifique aguesta lei se sancionen damb es multes següentes: 
a) Pes infraccions leugères, ua multa d'enquia 20.000 èuros.
b) Pes infraccions grèus, ua multa d'entre 20.001 e 100.000 èuros.
c) Pes infraccions fòrça grèus, ua multa d'entre 100.001 e 500.000 èuros.
Article 77. Gradacion des sancions
1. Era quantitat des sancions se fixe en tot tier en compde es critèris següents, que pòden vier hèts atenuants o agreujants: 
a) Era categoria der establiment en foncion dera superfícia de venta.
b) Eth volum de ventes.
c) Era quantitat deth benefici illicit obtengut.
d) Eth nivèu d'intencionalitat ena comission dera infraccion.
e) Eth periòde pendent eth quau s'a cometut era infraccion.
f) Era situacion de predomini der infractor en mercat, encara que non se tracte dera prumèra empresa deth sector en mercat.
g) Era reïncidéncia ena comission d'infraccions dera madeisha natura.
h) Era reconeishença immediata dera colpabilitat e era manifestacion dera volontat d'esmenda dera infraccion cometuda.
i) Era comission d'ua infraccion en tot non complir ua resolucion d'avertiment.
j) Era apertenença a ua grana empresa o a un grop d'empreses.
2. Er organ sancionador pòt aplicar ua sancion inferiora ara que corresponerie peth tipe d'infraccion se: 
a) Aprècie ua evidenta disminucion dera colpabilitat der imputat o dera antijuridicitat deth hèt infractor coma conseqüéncia dera concorréncia significativa d'aumens dus des critèris der apartat 1.
b) Era entitat infractora a esmendat immediatament es hèts constitutius dera infraccion cometuda.
3. Excepcionaument, er organ sancionador, a proposicion der instructor e atenguda era natura des hèts e era concorréncia d'aumens tres des critèris atenuants a qué hè referéncia er apartat 1, pòt acordar non imposar ua sancion e, en sòn lòc, hèr un avertiment ath subjècte responsable.
4. En cap cas non pòt èster objècte d'un avertiment era empresa qu'age ja estat sancionada prealablament pera comission dera madeisha infraccion, exceptat qu'age transcorrut un tèrme de dus ans dempús qu'era resolucion ei fèrma.
Article 78. Barrament temporau der establiment
1. En cas d'infraccions fòrça grèus, en qué concorren circonstàncies agreujants fòrça significatives, er organ competent entara imposicion de sancions fòrça grèus en matèria de comèrç pòt acordar d'imposar era sancion de barrament temporau der establiment per un tèrme maxim d'un an.
2. Era sancion de barrament temporau s'a de comunicar ar ajuntament deth tèrme municipau a on se tròbe plaçat er establiment.
Article 79. Reïncidéncia
Se compren que i a reïncidéncia s'er infractor a estat sancionat en an immediataments anterior pera comission d'ua infraccion dera madeisha natura, tostemp que s'age declarat atau per resolucion fèrma en via administrativa.
Article 80. Cancellacion d'antecedents
1. Se considèren cancelladi es antecedents infractors quan an transcorrut: 
a) Dus ans, en cas des infraccions leugères.
b) Tres ans, en cas des infraccions grèus.
c) Cinc ans, en cas des infraccions fòrça grèus.
2. Es tèrmes der apartat 1 comencen a compdar londeman deth dia en qué era resolucion sancionadora ven fèrma en via administrativa.
Article 81. Publicitat des sancions
1. En cas de sancions grèus o fòrça grèus, es resolucions sancionadores pòden acordar, coma sancion accessòria, per rasons d'exemplaritat, era publicacion des sancions imposades de conformitat damb aguesta lei, publicacion que s'a de hèr un còp era resolucion sancionadora sigue fèrma.
2. Era publicitat dera sancion s'a de hèr, aumens, en Diari Oficial de la Generalitat de Catalunya e en dus mejans de comunicacion d’artenhuda territoriau de Catalonha, en tot indicar eth nòm dera persona responsabla o rason sociau, era infraccion cometuda e era sancion imposada. Eth còst dera publicacion ei a cargue dera persona o empresa sancionada.
Article 82. Efèctes des sancions
1. Era imposicion de sancions grèus o fòrça grèus pòt comportar era limitacion entà contractar damb era Administracion dera Generalitat, cossent damb çò que dispòse era legislacion sus contractacion deth sector public.
2. Era norma reguladora des subvencions e es ajudes publiques pòt tier en compde enes sues bases reguladores es resolucions sancionadores fèrmes qu'agen imposat sancions grèus o fòrça grèus en encastre deth comèrç, des servicis e des hèires.
Article 83. Multa coercitiva
1. Era multa coercitiva, coma mejan d'execucion forçada, ei un esturment independent des sancions imposades e compatibles damb aguestes.
2. Es multes coercitives s'impòsen s'eth requeriment prealable de compliment dera sancion imposada en tèrme previst ei desatengut. Er organ competent remet un escrit en tot requerir era persona sancionada pr'amor que, en tèrme indicat en madeish escrit, que non pòt superar es trenta dies naturaus, complisque era sancion imposada, en tot avertir-la des conseqüéncies der incompliment, mès que mès dera quantitat dera multa que s'imposarie, era quau non pòt superar es 10.000 euros.
3. Se pòden eméter tantes requeréncies e imposar tantes multes coercitives coma siguen de besonh enquia que se complisque eth pagament dera sancion o eth requeriment imposat.
Article 84. Barrament der establiment
1. Es infraccions pera realizacion d'ua activitat comerciau o era prestacion de servicis en espacis de titularitat publica o privada sense qu'eth marc normatiu aplicable ne permete er exercici se sancionen damb eth barrament der establiment.
2. Era resolucion sancionadora d'acòrd de barrament ei adoptada peth conselhèr competent en matèria de comèrç, a proposicion der organ competent entà imposar era sancion, exceptat que ja correspone ath dit conselhèr era imposicion dera sancion.
Article 85. Competéncia sancionadora des corporacions locaus
1. Es corporacions locaus, en encastre des competéncies pròpries, segons era legislacion de regim locau, pòden imposar sancions pera comission des infraccions leugères tipificades per article 72: 
a) Apartat 1, letres a e b, en çò que hè ar exercici dera activitat comerciau e era prestacion de servicis.
b) Apartat 3, en çò que hè ara estructura e es condicions intèrnes des establiments comerciaus.
c) Apartat 4, en matèria de venta non sedentària, qu'ei aplicabla se non i a cap ordenança municipau qu'establisque un regim sancionador pròpri en aguesta matèria, e sense prejudici de çò que dispòse er apartat 3.
d) Apartat 7, en çò que hè ara venta en subasta publica.
e) Apartat 14, en çò que hè as activitats proïbides.
2. Es corporacions locaus, en encastre des competéncies pròpries, segons era legislacion de regim locau, pòden imposar sancions pes infraccions grèus tipificades per article 73, apartats 5, 9 e 11.
3. Er exercici dera competéncia sancionadora a qué hèn referéncia es apartats 1 e 2 compòrte era facultat d'inspeccion e comprobacion e era facultat entà incoar, instruïr e resòlver es expedients sancionadors.
4. Era competéncia sancionadora des corporacions locaus pòt èster exercida subsidiàriament peth departament competent en matèria de comèrç.
Disposicions addicionaus
Prumèra. Oraris comerciaus
1. Eth departament competent en matèria de comèrç, damb era audiéncia prealabla deth conselh assessor dera Generalitat de Catalonha en matèria de comèrç, a d'establir, mejançant ua orde, eth calendari des dimenges e hestèrs en qué pòden daurir es establiments comerciaus, qu’a d'èster publicada en Diari Oficial de la Generalitat de Catalunya abans deth 31 de junhsèga der an anterior ath quau hèsque referéncia eth calendari.
2. Era orde deth departament competent en matèria de comèrç pera quau s’establís eth calendari des dimenges e hestèrs damb dubertura comerciau autorizada pòt autrejar as ajuntaments era possibilitat de substituir dus dates d'aguest calendari.
3. Era orde deth departament competent en matèria de comèrç pera quau s'establís eth calendari des dimenges e hestèrs damb dubertura comerciau autorizada a d'autrejar as ajuntaments era facultat de híger es dues dates que determine era letra c der article 36.2 e a d'establir aguestes dates entàs cassi en qué er ajuntament corresponent non les fixe.
4. Eth departament competent en matèria de comèrç a d'establir era dubertura en un dia hestèr se se produsís era coïncidéncia de dus o mès dies hestèrs de caractèr generau consecutius, exceptat de quan i concor bèra ua des dates a qué hè referéncia era letra d der article 36.2.
5. Era orde deth departament competent en matèria de comèrç pera quau s'establís eth calendari de hestèrs damb dubertura comerciau autorizada a de determinar era aplicacion d'aguest principi en çò que hè as facultats des ajuntaments en vertut des apartats 2 e 3.
Dusau. Afectacion des sancions
Eth Govèrn a de destinar integraument er impòrt des sancions economiques obtengut per infraccions d'aguesta lei e deth Decret lei 1/2009, deth 22 de deseme, d'organizacion des equipaments comerciaus, a finançar es programes de foment e promocion dera activitat comerciau.
Tresau. Foment deth modèl d'economia circularA ena activitat comerciau
1. Eth Govèrn a de promòir, amassa damb es associacions de comerçants mès representatives, era implantacion d'un modèl circular d'activitat comerciau que servisque entà vertebrar es pòbles, es barris e es ciutats e contribuïsque ath nau modèl d'economia sostenibla enes tèrmes exprimidi pes institucions corresponentes dera Union Europèa, e acordar damb aguestes associacions es accions de collaboracion que se considèren apertientes entara implantacion efectiva d'aguest modèl.
2. Es administracions publiques tanhudes an de cooperar entà promòir era elaboracion des disposicions normatives que calguen entà implantar eth modèl d'economia circulara en çò que hè ara activitat comerciau, cossent damb eth principi de collaboracion e de cooperacion administrativa e damb eth plen respècte ar encastre des sues competéncies.
3. Eth Govèrn a de promòir era metuda en foncionament de mesures temporaus e pròves pilòt ar efècte d'avalorar era implantacion definitiva de modèls d'economia circulara ena activitat comerciau.
4. Es comèrci e es activitats comerciaus qu'establisquen modèls d'economia circulara ena sua activitat an d'adoptar es mesures de besonh entà garantir eth retorn deth producte entà reutilizar-lo o eth retorn des materiaus entà hèr-ne eth tractament, e meter-les, s'ei eth cas, a disposicion des gestors autorizadi de residus. En aguest sens, demoren obligadi a: 
a) Comunicar eth circuit de retorn des residus ara Administracion publica competenta, abans d'iniciar era practica dera activitat comerciau, de méter en foncionament es installacions o d'iniciar era prestacion de servicis.
b) Hèr public e méter ena coneishença des consumidors, d'ua manèra indobtabla, veraça, sufisenta e comprensibla, eth circuit de retorn entara metuda en valor des residus.
c) Retornar, s'ei eth cas, es depausi o es garantides qu'agen crubat entara metuda en valor des residus.
Quatau. Impacte dera venta de productes e prestacion de servicis per Internet o a distància
S'a de constituïr un organ d'estudi e de seguiment integrat per representants deth departament competent en matèria de comèrç, es ajuntaments, es entitats representatives deth sector e es crambes de comèrç entà estudiar es efèctes dera venta de productes e prestacion de servicis per Internet o a distància en territòri.
Cincau. Luta contra eth maubaratament d'aliments e profitament des excedents alimentaris
1. Eth Govèrn, cossent damb eth principi de collaboracion e de cooperacion administratives e damb plen respècte ar encastre des sues competéncies, a d'establir acòrds damb es ajuntaments entà elaborar programes de foment deth profitament des excedents alimentaris e accions de contraròtle contra eth maubaratament d'aliments.
2. Es programes a qué hè referéncia er apartat 1 an d'establir es mecanismes entà facilitar que productors, distribuidors, comerçants,  e restauradors amien a tèrme iniciatives entà redusir residus, mès que mès organics, impulsen era responsabilitat ambientau e sociau entà redusir eth maubaratament alimentari, e informen as consumidors sus abituds de consum.
3. Es programes a qué hè referéncia er apartat 1 an d'establir es mecanismes entà facilitar que productors, distribuidors, comerçants, artesans e restauradors establisquen convènis damb entitats sociaus entà garantir eth profitament des excedents alimentaris per transferéncia gratuïta destinadi ath consum uman mejançant era accion sociau.
Disposicions transitòries
Prumèra. Excepcions en oraris comerciaus des municipis toristics
Es excepcions en matèria d’oraris comerciaus derivades dera qualificacion de municipi toristic as efèctes des oraris comerciaus que son en vigor en moment dera entrada en vigor d’aguesta lei s’extinguissen en tèrme fixat pera resolucion pera quau s'apròve era excepcion o, se non s’i especifique cap tèrme, ath cap de quate ans a compdar dera entrada en vigor d’aguesta lei.
Dusau. Adequacion ara lei des establiments damb zònes de degustacion
Es establiments comerciaus qu'agen zòna de degustacion en moment dera entrada eth vigor d'aguesta lei pòden mantier-la se complissen es requisits establidi per article 11, e, en cas que non les complisquen, dispòsen d'un periòde transitori d'un an entà adaptar-s’i.
Disposicion derogatòria
Demoren abolides es disposicions següentes: 
a) Eth Decret legislatiu 1/1993, deth 9 de març, sus comèrç interior, peth quau s'apròve era rehonuda en un tèxte unic des precèptes dera Lei 1/1983, deth 18 de hereuèr, e era Lei 23/1991, deth 29 de noveme.
b) Era Lei 1/1983, deth 18 de hereuèr, de regulacion administrativa de determinades estructures comerciaus e ventes especiaus.
c) Era Lei 23/1991, deth 29 de noveme, de comèrç interior.
d) Era Lei 1/1990, deth 8 de gèr, de disciplina de mercat e de defensa des consumidors e usatgèrs.
e) Era Lei 8/1994, deth 25 de mai, d’activitats firaus.
f) Es articles 53 e 55 dera Lei 21/2001, deth 28 de deseme, de mesures fiscaus e administratives.
g) Era Lei 8/2004, deth 23 de deseme, d’oraris comerciaus.
h) Er article 5 dera Lei 15/2005, deth 27 de deseme, de reforma parciau de diuèrsi precèptes legaus en matèries d'agricultura, ramaderia e pesque, de comèrç, de salut e de trabalh.
i) Era Lei 17/2005, deth 27 de deseme, de modificacion dera Lei 8/2004, deth 23 de deseme, d'oraris comerciaus.
j) Er article 23 dera Lei 17/2007, deth 21 de deseme, de mesures fiscaus e financères.
k) Es articles 28, 29, 30, 32 a 46 e 48 a 53  deth Decrèt legislatiu 3/2010, deth 5 d’octobre, entara adequacion de normes damb reng de lei ara Directiva 2006/123/CE deth Parlament e deth Conselh, deth 12 de deseme de 2006, relativa as servicis en mercat interior.
l) Es articles 71, 72, 106, 107 e 108 e era disposicion transitòria prumèra dera Lei 9/2011, de 29 de deseme, de promocion dera activitat economica.
m) Era disposicion addicionau tretzau e es disposicions transitòries dusau e tresau dera Lei 7/2011, deth 27 de junhsèga, de mesures fiscaus e financères.
n) Er article 46 dera Lei 10/2011, deth 29 de deseme, de simplificacion e milhorament dera regulacion normativa
o) Era Lei 3/2014, deth 19 de hereuèr, d'oraris comerciaus e de mesures entà determinades activitats de promocion.
p) Eth Decret 154/1985, deth 6 de junh, peth quau se regulen es oraris comerciaus en Catalonha.
q) Eth Decret 41/1994, deth 22 de hereuèr, d’oraris comerciaus.
r) Eth Decret 118/1995, deth 3 d'abriu, sus era venta de productes culturaus era jornada de Sant Jòrdi.
s) Eth Decret 147/1995, deth 3 d'abriu, de modificacion deth Decret 174/1990, deth 3 de junhsèga, peth quau se regule era capacitat sancionadora que previe era Lei 1/1990, deth 8 de gèr, de disciplina deth mercat e de defensa des consumidors e des usatgèrs.
t) Quina auta disposicion de reng parièr o inferior que sigue que contradigui es disposicions d'aguesta lei.
Disposicions finaus
Prumèra. Modificacion deth Decrèt lei 1/2009
1. Se hig un nau apartat, eth 2, ar article 6 deth Decrèt lei 1/2009, deth 22 de deseme, d'organizacion des equipaments comerciaus, damb eth tèxte següent: 
«2. Es mercats municipaus se classifiquen cossent damb es categories qu'establís era letra a der apartat 1, en foncion dera superfícia de venta de qué dispòse eth locau comerciau mès gran que forme part deth mercat municipau.»
2. Er antic apartat 2 der article 6 deth Decret lei 1/2009, deth 22 de deseme, d'organizacion des equipaments comerciaus, passe a èster er apartat 3: 
«3. Per reglament se pòden establir d'auti classaments des establiments comerciaus a efèctes estadistics.»
3. Se modifique er article 36 deth Decrèt lei 1/2009, deth 22 de deseme, d’organizacion des equipaments comerciaus, que demore redigit dera manèra següenta: 
«Eth procediment administratiu entà sancionar es infraccions tipificades per aguest decrèt lei ei er establit pera Lei de comèrç, servicis e hèires, cossent damb es principis qu'en matèria sancionadora establissen era Lei der Estat 39/2015, deth 1 d'octobre, deth procediment administratiu comun des administracions publiques, e era Lei der Estat 40/2015, deth 1 d'octobre, de regim juridic deth sector public.»
Dusau. Regim especiau deth municipi de Barcelona
1. Aguesta Lei e es disposicions que la despleguen son aplicables ath municipi de Barcelona, sense prejudici deth caractèr prevalent dera sua Carta municipau, aprovada per miei dera Lei 22/1998, deth 30 de deseme, e dera norma que configure eth regim especiau d'aguesta ciutat.
2. As efèctes de çò qu'establís er article 36.6, se compren qu'es quate modificacions ar orari comerciau generau, que, coma maxim, se pòden autorizar, s'apliquen per districtes en cas deth municipi de Barcelona, sense prejudici d'aplicar eth còmput generau establit per article 36.6 se se tracte de modificacions ar orari comerciau generau qu'afècten a tot eth municipi o a un sector dera activitat comerciau en conjunt deth municipi.
3. En çò que hè as establiments plaçadi ena ciutat de Barcelona, non son aplicables es critèris relatius as zònes de degustacion, a qué hè referéncia er article 11.2 e 4, es quaus s'an de regular per miei d'ua ordenança municipau, de conformitat damb çò qu'establís era Carta municipau de Barcelona.
4. En Ajuntament de Barcelona, en encastre des competéncies pròpries, e sense prejudici de quina auta competéncia que sigue que se li autrege en aplicacion deth sòn regim especiau, li correspon: 
a) Sollicitar ath departament competent en matèria de comèrç era modificacion dera franja orària establida pera letra a der apartat 2 der article 36, entàs establiments d'un sector d'activitat comerciau concrèt damb motiu d'un eveniment promocionau o d'impacte especiau en sector.
b) Acordar, per rasons d'orde public, eth caractèr obligatòri de barrar en orari nocturn es establiments destinadi essenciauments ara venta o ara prestacion de servicis mejançant maquines automatiques, a qué hèn referéncia es apartats 2 e 3 der article 17, damb era comunicacion corresponenta ath departament competent en matèria de comèrç.
c) Adoptar mesures de foment dera competitivitat deth comèrç urban.
5. Er Ajuntament de Barcelona, en encastre des competéncies pròpries, exercís, ath delà des competéncies sancionadores establides per article 85, tanben es derivades dera comission des infraccions següentes: 
a) Infraccions leugères: 
1èra. Non hèr es comunicacions qu'establís aguesta lei, e tanben non hèr es declaracions responsables preceptives a qué hè referéncia er article 72.2.
2au. Non complir era norma aplicabla a qué hè referéncia er article 72.6 es locaus destinadi essenciauments ara venta automatica.
3au. Exercir ua activitat comerciau o era prestacion de servicis en espacis de titularitat publica o privada sense es condicions legaument establides entà exercir-les a qué hè referéncia er article 72.14.a.
4au. Non complir es obligacions en matèria d'oraris comerciaus a qué hè referéncia er article 72.16.
5au. Non complir es obligacions a qué hè referéncia er article 72.17, se non ei procedent qualificar-les de grèus, en çò que hè as infraccions der article 73, apartats 9, 10, 11, en çò que hè as obligacions derivades de quaussevolh títol abilitant de competéncia municipau, e apartat 12.
b) Infraccions grèus: 
1èra. Negar-se o resistir-se a provedir es donades a qué hè referéncia er article 73.9.a.
2au. Provedir informacion faussa en çò que hè a çò qu'establís er article 73.9.b.
3au. Coaccionar, resistir-se o préner represalhes en çò que hè a çò qu'establís er article 73.9.c.
4au. Limitar o hèr impossible as autoritats competentes o as sòns agents er accès as establiments comerciaus o as locaus des empreses objècte des activitats d'inspeccion, informacion o investigacion enes matèries objècte d'aguesta lei, a qué hè referéncia er article 73.9.d.
5au. Manipular, transportar o hèr a desaparéisher es mòstres depausades o es mercaderies intervengudes pes foncionaris competents en aguesta matèria, coma mesura cautelara, a qué hè referéncia er article 73.10.
6au. Non disposar des autorizacions o licéncies corresponentes a qué hè referéncia er article 73.11.
7au. Consignar donades fausses enes declaracions responsables preceptives o en quinsevolh auta documentacion adreçada ara Administracion, a qué hè referéncia er article 73.12.
8au. Recidivar ena comission d'infraccions leugères en çò que hè as infraccions tipificades pera letra a.
c) Infraccions fòrça grèus: recidivar ena comission d'infraccions grèus en çò que hè as infraccions tipificades pera letra b.
6. Era atribucion ar Ajuntament de Barcelona des competéncies sancionadores a qué hè referéncia er apartat 5 compòrte tanben era competéncia entà adoptar es mesures de barrament temporau, publicitat des sancions e barrament definitiu, enes tèrmes qu'establissen es articles 78, 81 e 84. Er exercici d'aguestes competéncies compòrte es facultats der Ajuntament de Barcelona d'inspeccionar e verificar, e tanben incoar, instruïr e resòlver es expedients sancionadors corresponents. Subsidiàriament es competéncies sancionadores pòden èster exercides peth departament competent en matèria de comèrç.
Tresau. Projècte de lei des airaus de promocion economica urbana
1. Eth Govèrn, en tèrme de dètz-e-ueit mesi a compdar dera entrada en vigor d'aguesta lei, en marc de çò qu’establís er article 54, a d'aprovar un projècte de lei entà establir eth marc regulador des airaus de promocion economica urbana entà hèr-ne possibla era implantacion. Aguest projècte de lei, aumens, a d'includir: 
a) Es requisits qu'an de complir es airaus de promocion economica urbana pr'amor que se poguen constituïr, que son es següents: 
1èr. Era definicion dera delimitacion territoriau der airau de promocion.
2au. Eth supòrt de besonh des titulars o es proprietaris des locaus comerciaus dedicadi a activitats economiques dera zòna delimitada coma airau de promocion economica urbana, que ne garantisque era qualitat democratica deth procès d'implantacion damb era prevision dera majoria corresponenta.
3au. Era elaboracion d'un plan estrategic en qué cònsten, entre d’auti aspèctes, es activitats promocionaus.
4au. Er establiment d'ua gestion professionalizada.
5au. Eth pressupòst de besonh entà amiar a tèrme eth plan estrategic definit.
6au. Era forma juridica e es estatuts mès adaptadi ara mission der airau de promocion.
7au. Er esturment de collaboracion damb er ajuntament a on se tròbe plaçada er airau.
b) Eth procediment entara constitucion e era extincion der airau de promocion economica urbana, era durada, es foncions, eth contengut deth plan estrategic corresponent, e tanben era organizacion e eth foncionament.
2. Eth Govèrn a d'aprovar es disposicions e adoptar es mesures que calgue pr'amor qu'es airaus de promocion economica urbana dispòsen de mejans de finançament especific entà poder amiar a tèrme es sòns plans estrategics.
Quatau. Programa de foment dera contractacion entara conciliacion orària
Eth Govèrn a d'elaborar, per miei d'un decrèt, un programa de mesures de foment dera contractacion damb era fin d'incentivar mesures que garantisquen ua melhora conciliacion orària en sector deth comèrç, dirigit as microempreses, as petites e mejanes empreses e as autonòms.
Cincau. Competéncies
Aguesta lei se promulgue cossent damb es competéncies exclusives en matèria de comèrç interior, hèires e artesania establides pes articles 121 e 139.3 der Estatut d'autonomia de Catalonha.
Siesau. Desplegament
1. S'autorize ath Govèrn entà qu'apròve es disposicions de besonh entà aplicar aguesta lei.
2. S'autorize ath conselhèr deth departament competent en matèria de comèrç pr'amor qu'especificament apròve es disposicions de besonh entà desplegar e aplicar çò qu'establissen es articles 8.4, 36.2.c, 37.1.o e 46.2 e 3.
3. Eth Govèrn, en marc deth desplegament reglamentari dera Lei, a d'aprovar ua norma especifica entàs plataformes de venta per Internet que formen part dera nomentada economia collaborativa e que conjuguen era venta esporadica per part de particulars damb era venta professionalizada, e ua norma especifica entàs plataformes de venta per Internet qu'includissen eth format de subasta e que combinen era activitat esporadica per part de particulars damb era participacion d'establiments comerciaus e professionaus deth sector.


Setau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

